
Ri naay carta ri xutzibaj 
ri apóstol San Pablo chica 
ri hermanos ri ico Corinto

Jare ri naay carta ri xutak ri apóstol Pablo chica ri hermanos ri ico pa 
tanamet Corinto.

Va carta va xutzibaj chi niquichojmij ri quicaslien ri hermanos ri ico chupan 
ri nem tanamet re. Y chupan ca ri tanamet re, sibilaj quiy roch itziel kax ri 
ncabanataj, y re xuon ca chica ri hermanos chi xpa problemas chiquicajol.

Ri capítulo 1:1-9, ri Pablo ncaruon saludar ri aj-Corinto ri quiniman ri 
Jesucristo y nuya tiox ba cha ri Dios ruma ijeje quibanun chic recibir ri 
ru-favor ri Dios.

Ri capítulo 1:10–4:21, ri Pablo nuej karruma chi co ri división chiquicajol.
Ri capítulo 5:1–7:40, ri Pablo nuej chica chi man otz ta chi ri man i-culan 

ta niquicanuj-qui chi niquian pecado. Y nuej je chi ri hermanos man 
otz ta chi ncaa choch ri juez, richin chi niquichojmij jun problema 
chiquicajol-ka ijeje. Quire je ncaruon mandar chi chica caslien ri otz 
chi niquicuaj ri i-culan chic y ri nicajo chi ncaculie.

Ri capítulo 8:1–11:1, ri Pablo ncaruon mandar ri hermanos ruma ijeje xa 
ca i-sachnak riquin ri ncaquian chupan ri cacac caslien ri ruyon ri 
Dios chica.

Ri capítulo 11:2–14:40, ri Pablo nuej chica chi quiy roch ri dones ri nuya 
ri Espíritu Santo chica. Nuej je ri chica niquian antok niquian ri Santa 
Cena chi niquinataj ri rucamic ri Ajaf Jesús. Chiquicajol ri capítulos re, 
ri capítulo 13:1-13 nuej ri chica ri amor, y ri chica niquian chi nicujie ri 
amor richin ri Dios chiquicajol.

Ri capítulo 15:1-58, ri Pablo nuej chica chi ri Kajaf Jesucristo can ketzij chi 
xcastaj-pa chiquicajol ri quiminaki. Y quire je quinojiel ri quiniman y 
niquicukuba quicux riquin ri Jesús, can xcacastaj je el chiquicajol ri 
quiminaki, inchel xuon-el ri Jesús.

Y ri capítulo 16:1-24, ri Pablo nuej ri chica niquian chi ncacovin ncaquito 
ri hermanos ri ico Judea. Y nuej je chi jaja ranun pensar chi nika 
quiquin ri aj-Corinto.

a 1:2 Hch. 18:1. b 1:12 Antok ri Pablo nuej Pablo, ncho chirij jaja mismo. 
c 1:12 Hch. 18:24. d 1:14 Hch. 18:8. e 1:14 Hch. 19:29; Ro. 16:23. f 1:16 1Co. 16:15. 

Ri saludo

1  1 Inre Pablo, xinayox chi xinuoc ru-apóstol ri Jesucristo ruma quire 
nrajo ri Dios. Y co viquin ri hermano Sóstenes, 2 antok nitak-el va 

carta va chiva ixre ri ix ru-iglesia ri Dios ri ixco pa tanamet Corinto, a ri 
can sak chic ri icaslien ruma ri Cristo Jesús. Ixre xixayox ruma ri Dios 
chi xixuoc santos vinak, inchel xuon quiquin ri nicaj chic ri niquiya 
rukij ri Kajaf Jesucristo nicaj chic tanamet. Can jaja ri Kajaf konojiel 
ojre ri kaniman chic. 3 Ja ta ri favor y ri paz ri nuya ri Katata Dios y ri 
Ajaf Jesucristo ticujie riquin ivánima.

Ri Pablo nuya tiox ba ruma ri dones ri nuya ri Espíritu Santo
4 Inre siempre niya tiox ba cha ri Dios ivuma ixre, ruma ri favor ri 

ruyon chiva. Y xa ruma ri Cristo Jesús yon ri favor re chiva. 5 Can jaja 
xbano chiva chi ix bayuon, ruma can quiy inoj xuya y xuon chiva chi 
can jaal rutzijoxic ntian cha ri ivatan. 6 Can inchel ri xtzijos chiva chi 
xtivil ruma ri Cristo, can quire ca xbanataj iviquin. 7 Y ruma co chic 
iviquin nojiel ri dones ri nuya ri Cristo, vacame joc chic ivoyoien ri kij 
antok ri Kajaf Jesucristo xtipa chic jun bay. 8 Y ri Kajaf Jesucristo can 
xquixruto chupan ri icaslien, chi quire man jun ta pecado nilitaj pan 
icaslien antok xtalka ri kij chi xtitzalaj chic pa ri Kajaf Jesucristo. 9 Ri 
Dios can nuon nojiel ri i-ruen. Jaja ri xayuon ivichin chi jun oc ntian 
riquin ri Kajaf Jesucristo ri Rucajuol.

¿Ranun came dividir-ri ri Cristo?
10 Hermanos, pa rube ri Kajaf Jesucristo nicutuj favor chiva chi junan 

ivánima tibana. Man tian pensar diferente. Xa junan tibana pensar 
y junan ta ri ntina pan ivánima. 11 Ruma xtzijos chuva cuma ri ico pa 
rachuoch ri ixok Cloé rube, chi ixre hermanos co ayoval chicajol. 12 Ruma 
ico chivach ixre ri niquiej: Inre in richin ri Pablo; b ico ri ncaen: Inre 
in richin ri Apolos; c ico ri ncaen: Inre in richin ri Pedro; y ico ri ncaen: 
Inre in richin ri Cristo. 13 ¿Acaso ranun dividir-ri ri Cristo? ¿Xquimisas 
came choch cruz ri Pablo ivuma ixre? ¿O xixan came bautizar pa rube 
ri Pablo? 14 Tiox ba niya cha ri Dios ruma chicajol ixre, xa joc ri Crispo d 
y ri Gayo e ri xanan bautizar, 15 chi quire man jun xtien chi xan bautizar 
pa nube. 16 Xinan je bautizar ri Estéfanas y ri ru-familia. f Y man nalka ta 
pano xa ico chic nicaj ri xanan bautizar. 17 Ri Cristo man xirutak ta chi 
nian bautizar; jaja xiruya pa rusamaj chi nitzijuoj ri evangelio. Y antok 

nitzijuoj, man nicusaj ta noj richin vinak, ni jaal tak tzij. Chi quire man 
ntiel ta chi man jun rakalien ri rucamic ri Cristo choch ri cruz.

Ri Cristo ja ri ru-poder y runoj ri Dios
18 Y antok nitzijos ri rucamic ri Cristo choch ri cruz chakavach ojre ri 

nkojcolotaj, can altíra ru-poder. Y jare ri nucusaj ri Dios chi ncarucol 
quinojiel ri niquinimaj rube. Pero chiquivach ri vinak ri xa pa kak 
ncabaka-ve, ri rutzijoxic ri rucamic ri Cristo choch ri cruz, xa man jun 
nicatzin-ve. 19 Y chiquij ijeje, ri Dios ruen:

Inre xtinan chica ri vinak ri altíra quinoj ri choch-ulief chi can 
xcasach.

Y chica je ri quiy catan, xtinan chica chi man jun nicatzin-ve 
nojiel ri catan. g

Quire ri tziban can.
20 ¿Pache came co-ve ri altíra runoj? ¿Pache came co-ve ri ache 

escriba? ¿Pache came co-ve ri jaal nitzijuon richin ri tiempo vacame? Ri 
Dios man jun rakalien rubanun cha ri noj re. h 21 Ri Dios can ratan-ve ri 
nuon, mare man xucha ta ri quinoj ri vinak ri ico choch-ulief chi quire 
riquin ta re nicatamaj roch jaja. Ri Dios xuon pensar chi ja ri rucamic 
ri Cristo titzijos chi ncacolotaj ri vinak ri niquinimaj jaja. Quire xuon 
pensar ri Dios, mesque chiquivach ri vinak man jun nicatzin-ve.

22 Ruma ri nuvanakil israelitas nicajo chi ri Dios nuon ta jun milagro 
chiquivach. Y ri man israelitas ta, xa joc ri noj richin ri roch-ulief 
niquicanuj. 23 Y ojre ja ri Cristo ri xquimisas choch cruz ri nakatzijuoj. Y 
re xa nuon chica ri nuvanakil israelitas chi nipa quiyoval, y chiquivach 
ri man israelitas ta man jun nicatzin-ve. 24 Pero ojre ri xojayox ruma 
ri Dios chi xojcolotaj, israelitas y man israelitas ta, can katan chi ja ri 
Cristo ri ru-poder y runoj ri Dios. 25 Ruma ri noj ri más col ri co riquin 
ri Dios, can más nem choch ri co riquin jun vinak, mesque can quiy ta 
runoj. Y quire je ri poder ri más col richin ri Dios, can altíra nem choch 
ri poder ri más nem ri co riquin jun vinak.

26 Y titzata-ka-ivi ixre hermanos; ixre xixayox je ruma ri Dios chi 
xixcolotaj, mesque man ix quiy ta ri co inoj chiquivach ri vinak. Man ix 
quiy ta ri co poder pan ika. Y man ix quiy ta ix utzulaj vinak. 27 Pero ri 
Dios xixrucha, mesque niex chiva chi manak inoj, richin chi ncaruya 
pa quix ri vinak ri niquina chi altíra quinoj. Ri Dios xixrucha mesque 
niex chiva chi man jun ivuchuka, richin chi ncaruya pa quix ri co 
quichuka. 28 Y ixre ri man jun ivakalien y itziel nquixtziet cuma ri 
vinak ri man quiniman ta ri Dios, can ja ri Dios ri xixchon. Quire xuon 
chi nikalajin chi ri co altíra quikalien vave choch-ulief, xa man jun 

ncacatzin-ve. 29 Quire xuon ri Dios chi quire man jun vinak nuna chi 
nem choch jaja. 30 Pero ri Dios xuon chika ojre chi xa jun xkaan riquin 
ri Cristo Jesús. Can xkalajin-ve runoj ri Dios chakavach ojre ruma ri 
Cristo. Ri Dios can xuon chi ruma ri Cristo ntiel chi man jun chic ka-
pecado choch. Y ruma je ri Cristo xuon sak cha ri kacaslien y xojcolotaj. 
31 Ruma ca re ri ruchabal ri Dios ri tziban can nuej: Xa co jun nrajo 
nuya-ka rukij, ri más otz nuon, tuya rukij ri Ajaf. i Quire nuej ri tziban 
can.

Nitzijos ri rucamic ri Jesucristo choch ri cruz

2  1 Hermanos, antok xibaka iviquin, man xincusaj ta ri noj richin ri 
roch-ulief chi xintzijuoj ri ruchabal ri Dios chiva, ni man xincusaj 

ta je jaal tak tzij. 2 Ruma inre xinej pa vánima, chi joc ri Jesucristo y 
ri rucamic choch ri cruz ri xintzijuoj chiva. 3 Y antok xicujie iviquin, 
xinna chi manak vuchuka. Xa altíra xinxiij-vi, can xinna chi inchel 
man nquitiquir ta nian ri samaj inchel nrajo ri Dios. Y rumare hasta 
xibarbuot. j 4 Y antok xintzijuoj ri ruchabal ri Dios chiva, man xincusaj 
ta quinoj vinak, ni man xincusaj ta utzulaj tak tzij, xa can ja ri Espíritu 
Santo y ri ru-poder ri Dios ri xton vichin. 5 Chi quire ri icukbal cux 
nicujie riquin ri ru-poder ri Dios y man riquin ta ri quinoj ri vinak.

Ri nuej ri Ru-Espíritu ri Dios chakavach
6 Mesque quire, ojre can co-ve noj nakacut chiquivach ri hermanos 

ri i-quiynak chic chupan ri quicaslien choch ri Dios. Pero ri nakacut 
chiquivach man richin ta ri roch-ulief, ni man quichin ta ri gobernadores 
ri ico choch-ulief, ri co jun kij ri xa ncaquis. 7 Ri noj ri nakacut ojre, 
ja ri runoj ri Dios ri man kalaj ta ranun-pa. Ri Dios ca maja tuon ri 
roch-ulief antok xuon yan pensar chi nkojbacujie chicaj riquin jaja 
y nicujie kakij riquin. 8 Ri gobernadores choch-ulief man xcatamaj ta 
ri ranun-pa pensar ri Dios. Ruma xa ta xcatamaj, man ta xquiquimisaj 
choch cruz ri Cristo ri Ajaf ri co rukij. 9 Can inchel ri nuej chupan ri 
ruchabal ri Dios ri tziban can:

Kax ri man jun tzatayuon, ni caxayuon,
ni man jun banayuon pensar,
jare ri ranun preparar ri Dios chi nuya chica ri ncajon richin. k

Quire nuej ri tziban can. 10 Pero ja ri Dios xen chika por medio ri 
Espíritu Santo. Ruma ri Espíritu Santo can ratan nojiel; ratan hasta ri 
namalaj tak kax ri ncaruon pensar ri Dios.

11 ¿Co came jun vinak ratan ri chica nuon pensar jun chic vinak? Joc 
ri ru-espíritu jaja tamayuon ri chica nuon pensar. Y quire mismo man 

jun tamayuon ri chica nuon pensar ri Dios, joc ri Ru-Espíritu jaja. 12 Y 
ojre ja ri Espíritu re ri yon chika, ri patanak riquin ri Dios, y man ja 
ta ri espíritu richin ri roch-ulief, chi nakatamaj nojiel ri chica nuya-pa 
ri Dios chika. 13 Y antok nkutzijuon, man nakacusaj ta tzij cutun cuma 
vinak. Xa ja ri tzij ri patanak riquin ri Espíritu Santo ri ncakacusaj, chi 
nakaej ri ncarucut jaja chakavach.

14 Ri vinak ri manak ri Ru-Espíritu ri Dios quiquin, man niquican ta ri 
patanak riquin ri Espíritu re. Ruma chiquivach ijeje man jun nicatzin-
ve, y man nika ta pa quive (man niquian ta entender). Ruma joc ri co 
ri Ru-Espíritu ri Dios quiquin, nika pa quive (niquian entender) y catan 
chi co rakalien ri patanak riquin ri Espíritu re. 15 Ojre ri oj-ucuan 
ruma ri Espíritu Santo nkojtiquir nakaej ri chica co rakalien y ri chica 
man jun rakalien. Pero man jun xtien chika chi man otz ta ri nakaan. 
16 Ruma ¿co came jun vinak ri ratan ri chica nuon pensar ri Ajaf Dios? 
¿O co came jun ri nitiquir nuej cha ri Dios ri chica otz chi nuon? l Pero 
ojre co chic runoj ri Cristo kiquin.

I-rusamajiel ri Dios

3  1 Hermanos, antok xicujie iviquin, manak chel xicho chiva 
inchel chica ri i-ucuan ruma ri Espíritu Santo. Sino xicho chiva 

inchel chica ri vinak ri xa ja ri niquirayij ri niquian, xa ca ix inchel 
acola. 2 Joc ri tzij ri man cuesta ta ri xinej chiva, ruma maja tika pan 
ive (tian entender) ri nivajo nicut chivach. Ixre ix inchel acola ri ca 
ncatzuman y maja ncatiquir niquicux vay. m Ca quire ibanun ixre. 
3 Ixre xa ja ri ntirayij, xa jare ri ntian; man otz ta ntitzat jun ri otz co; 
co ayoval chicajol; y ri icaslien xa junan ca riquin ri quicaslien ri vinak 
ri manak ri Espíritu Santo quiquin. 4 Ruma ico ri ncaen: Inre in richin 
ri Pablo n, y ico ri ncaen: Inre in richin ri Apolos. o ¿Man kalaj ta came 
chi ja ri ntirayij ixre ri ntian?

5 ¿Chica came ri Apolos, y chica came ri Pablo? Ijeje i-rusamajiel ri 
Dios. Ri Ajaf Dios xucha ri Apolos y xucha je ri Pablo chi xquitzijuoj 
ri ruchabal chiva, y rumare xinimaj. 6 Inre xintic ri ruchabal ri Dios 
riquin ivánima. p Ri Apolos xuon inchel xuyaj ri chabal re. q Pero ja 
ri Dios ri xbano chi xquiy pa tak icaslien. 7 Ruma ca re ri xtico y ri 
inchel xyan ri chabal re, man jun quikalien, ruma ja ri Dios ri xbano 
chi xquiy ri ruchabal riquin ivánima. 8 Y ri nitico y ri inchel nuyaj ri 
ruchabal ri Dios, can junan, mesque chiquijunal xtiyox rucaxiel chica 
ruma ri samaj ri xquian. 9 Ruma ojre oj rusamajiel ri Dios, y ixre ix 

inchel rulief ri Dios ri nisamaj choch. Ixre je ix inchel jun jay ri nuon 
ri Dios.

10 Y inre xa ruma ri ru-favor ri Dios antok xinuoc inchel jun utzulaj 
banoy-jay. Y antok xintzijuoj ri ruchabal ri Dios chiva, can inchel xinya-
ka ri abaj richin ri cimiento. Pero man ja ta inre nquipaban ri jay. Xa 
nicaj chic ri xcapaban ri jay. Y quinojiel ri xcasamaj chi niquipaba 
ri jay, can tiquitzata otz chi quire jaal rubanic niquian cha. 11 Ruma 
man jun chic nicovin xtiyon jun chic cimiento paro ri co, y re ja ri 
Jesucristo. 12 Y paro ri cimiento re, ico ri xtiquicusaj oro chi niquian 
ri jay; ico ri xtiquicusaj plata; y ico ri xcaquicusaj nicaj chic abaj ri 
can altíra quikalien. Y ico nicaj chic xa chie, quin y kayis xtiquicusaj. 
13 Pero xtalka ri kij antok xtikalajin-pa ri kasamaj chikajunal xa otz o 
man otz ta, ruma xtitojtobax cha kak. 14 Y xa ri jay ri xkapaba paro 
ri cimiento xtucoch ri kak y man xticat ta, chika ojre xtiyox rucaxiel 
ruma ri samaj ri xkaan. 15 Pero xa xticat ri jay ri xkapaba, man jun 
rucaxiel xtiyox chika. Ojre xkojcolotaj, pero ri samaj ri xkaan xa xticat.

16 ¿Man ivatan ta ca chi ix ru-templo ri Dios? ¿Man ivatan ta ca chi 
ri Ru-Espíritu ri Dios co iviquin? r 17 Xa co jun ri nuvulij ri ru-templo 
ri Dios, ri Dios xtuya nem castigo paro. Ruma ri ru-templo ri Dios can 
santo, y ri templo re ixre.

18 Man tian engañar-ivi, xa co jun chicajol ri nuna chi co quiy runoj 
choch-ulief, tubana chi man jun oc ratan, chi quire niril ri ketzij noj. 
19 Ri noj richin ri roch-ulief xa man jun rakalien choch ri Dios, inchel 
nuej chupan ri ruchabal ri tziban can: Ri Dios ncarutzom ri vinak ri 
altíra quinoj, y can ja mismo ri quinoj ncatzako quichin. s 20 Y nuej je: 
Ri Ajaf ratan ri chica niquian pensar ri vinak ri co quinoj, ratan chi 
xa man jun rakalien. t Quire ri tziban can. 21 Mare man tian chi joc 
jun ri co rukij chivach, ruma nojiel xa can ivichin ixre. 22 Ivichin ixre 
ri Pablo, ri Apolos, ri Pedro, ri roch-ulief, ri caslien, ri camic, ri ntitzat 
vacame y ri chakavach-apa. Can nojiel ivichin ixre. 23 Y ixre ix richin ri 
Cristo, y ri Cristo richin ri Dios.

Ri quisamaj ri apóstoles

4  1 Rumare ixre nicatzin chi nkojitzat chi ojre xa joc oj rusamajiel 
ri Cristo, y yon pa kaka chi nakatzijuoj ri co pan aval riquin ri 

Dios ojier can tiempo. 2 Ruma ri aj-samajiel ri i-yon paro jun samaj ruma 
ri Dios, can nicatzin chi niquian nojiel ri samaj ri inchel nrajo jaja. 
3 Pero inre niej, xa otz o man otz ta nitziet ri nusamaj, man jun chica 
xtinna inre. Y xa co jun juez richin ri roch-ulief nuon juzgar ri nusamaj, 
man jun chica je xtinna. Hasta inre man nquitiquir ta niej xa otz o man 

otz ta nian cha ri samaj. 4 Inre nina chi otz nubanun cha ri samaj. Pero 
man ruma ta re nquitiquir niej chi nojiel ri nubanun, can otz. Ja ri Ajaf 
ri xtien xa otz xinan cha o xa man otz ta. 5 Rumare man tian juzgar 
vacame ri chica nquitzat. Más otz tivoyoiej ri kij antok xtipa chic jun 
bay ri Ajaf Jesús. Jaja xcaralasaj-pa pa sakil nojiel ri i-kabanun ri man 
ncakalajin ta, y xtuej ri ico riquin kánima. Y entonces ri Dios xtuya 
kakij chikajunal.

6 Mare hermanos, xincusaj-ka-vi y xincusaj ri Apolos richin ejemplo, 
ruma nivajo chi nika pan ive otz (ntian entender otz) ri i-tziban can 
chupan ri ruchabal ri Dios. Man jun tibano chi co más rukij y nukasaj 
quikij ri nicaj chic. 7 Ixre ri ntina chi co altíra ikij, ¿chica xen chiva 
chi ja ixre ri más co ikij? ¿Co came jun kax ri co iviquin ixre ri man 
ja ta ri Dios yayuon-pa chiva? Y xa quire, man jun nicatzin chi iyuon 
ixre ntian-ka chi altíra ikij.

8 Ixre ntina chi man jun chic kax más xtivajo ruma co chic nojiel 
kax iviquin. Can ix bayuon chic ntina. Can ix reyes chic ntina y ojre 
man nkojcatzin ta chic chiva. ¡Jaal ta xa ta quire, chi quire ojre je 
nakaan gobernar iviquin! 9 Inre niej chi ri Dios rubanun chika ojre ri 
apóstoles chi manak-oc kakij chiquivach quinojiel. Xa oj inchel achia ri 
en chic chica chi ncaquimisas. Ruma ncacay chikij ri ángeles y ri vinak 
vave choch-ulief. 10 Chivach ixre, ojre can oj-nacanak ruma nakaan ri 
rusamaj ri Cristo, y ixre can altíra inoj iviluon riquin ri Cristo. Chivach 
ixre, ojre manak kachuka, y ixre can altíra ivuchuka. Ojre can man 
jun kakij, y ixre can altíra ikij. 11 Ojre nakakasaj vijal, nichakej kachi, 
manak katziak, nkojchay, y manak kachuoch. 12 Ojre can nkojcuos ruma 
altíra nkusamaj chi nakachec kavay. u Y antok ico ri itziel niquiej chika, 
ojre can nakacutuj ri ru-bendición ri Dios pa quive. Y antok co pakon 
tak kax ri niquian ri vinak chika, ojre can nakacoch. 13 Antok itziel 
ncacho chikij, ojre ja ri otz ri nakaej. Can banun chika xa oj inchel 
mies y xa oj inchel tzil chiquivach quinojiel.

14 Ri nitzibaj chiva, man richin ta chi niya iquix. Xa richin 
nquixcholij, ruma ixre can ix inchel valcual y altíra nquixvajo. 15 Inre 
ri xitzijuon ri evangelio chiva naay. Ixre xinimaj ri Cristo Jesús ruma 
ri xintzijuoj chiva, y rumare inre xinuoc inchel itata. Y mesque ico ta 
diez (lajuj) mil ri ncatijuon ivichin chirij ri Cristo, joc inre ri inchel 
itata. 16 Y rumare nicutuj favor chiva chi tivucuaj jun caslien otz, 
inchel ri nucaslien inre. v

17 Rumare xintak-el ri Timoteo iviquin, ri altíra nivajo y vatan 
chi can ruyon ránima riquin ri Ajaf, y rumare can inchel valcual 
nina. Jaja ri xtinatan chiva ri chica caslien vucuan y quire ri nicut 

chiquivach quinojiel ri iglesias ri ico diferentes lugares. 18 Ico chicajol 
ri can co quikij niquina-qui y rumare niquiej chi inre man nivajo 
ta chic nquinalka iviquin chi nquixbatzata. 19 Pero inre ya nquinalka 
iviquin, xa quire nrajo ri Ajaf. Y antok xquinalka, man ja ta ri quitzij 
ri xtinvaxaj. Ri nivajo nivatamaj a ver xa ketzij chi co ri ru-poder ri 
Dios quiquin. 20 Ruma ri ru-reino ri Dios man joc ta tzij, sino can co ri 
ru-poder. 21 Antok inre xquinalka iviquin, ¿chica ntivajo ixre chi nian 
chiva? ¿Ntivajo chi cof xquinalcho chiva, o ntivajo chi riquin amor y 
akal-oc xquicho chiva?

Jun choj nian juzgar

5  1 Can alanak rubixic ri banatajnak chicajol, ruma co jun rucamun-
ka ri ruyajtie. w Pero ni xa ta chiquicajol ri vinak ri man catan ta 

roch ri Dios man niquian ta re. 2 ¡Y ca ntina chi ix nimak tak vinak! 
Más otz quixbisuon y quixuok y tivalasaj-el chicajol ri chica xbano 
quire.

3 Inre man inco ta apa iviquin, pero ri nu-espíritu can co-apa iviquin. 
Y rumare inre ya xinan juzgar ri jun ri quire rubanun. 4 Y pa rube 
ri Kajaf Jesucristo, antok xtimol-ivi, y ri nu-espíritu can xticujie-apa 
iviquin, ri Kajaf Jesucristo can xtuya poder pan ika, 5 y tivalasaj-el 
chicajol, tijach pa ruka ri Satanás chi quire xtuon sufrir chi xtuya can 
ri itziel rubanun, pero man xtia ta pa kak, xa xticolotaj ri ru-espíritu 
chupan ri kij antok ri Ajaf Jesús xtipa chic.

6 Man otz ta chi ixre ntina chi ix nimak tak vinak. Ixre ivatan chi 
antok ntiya lugar cha ri pecado, can chanin niquiyir chicajol. Can 
inchel nuon ri levadura, xa riquin juba nuquiraj-ri chupan nojiel ri 
harina muban. x 7 Rumare tivalasaj-el nojiel ri pecado ri co chicajol, chi 
quire nquixuoc inchel jun cacac harina muban ri manak levadura 
riquin. Ixre xa sak chic ri icaslien, ruma ri Cristo xcon choch cruz. 
Antok jaja xquimisas, xan cha inchel nian chica ri alaj tak ovejas ri 
ncaquimisas pa tak namakej Pascua. y 8 Kabana ca ri kanamakej Pascua 
ri can ketzij. Man nakacux ta simíta ri co levadura riquin. Kabana 
cuenta-ki choch ri pecado. Kaya can nojiel itziel tak kax ri ncakaan. z Y 
can ketzij ta nojiel ri nakaan y ri nakaej, man ta riquin caye kapalaj.

9 Chupan ri carta ri xintak-el iviquin, xinej-el chiva chi man tivucuaj-
ivi quiquin ri niquicanuj-qui chi niquian pecado. 10 Y antok inre xinej 
quire, man xicho ta chiquij ri man i-culan ta ri man quiniman ta ri 
Jesucristo, ri niquicanuj-qui chi niquian pecado. Man xicho ta je 
chiquij ri man quiniman ta ri Jesucristo ri nicajo chi nojiel kax quiquin 
ta ijeje co-ve, ri ncalak, y ri niquiya je quikij ri ídolos. Man chiquij 

ta ri vinak re xicho-ve, ruma xa man nakajo ta nkojcujie quiquin 
ri vinak quire, nicatzin chi kojiel-el vave choch-ulief. 11 Ri xinvajo 
xinej chiva ixre chupan ri carta re, ja chi man tivucuaj-ivi quiquin ri 
man i-culan ta ri niquiej chi i-hermanos ri niquicanuj-qui chi niquian 
pecado. Quire je quiquin ri nicajo chi nojiel ta kax quiquin ta ijeje 
co-ve, ri ncayon quikij ri ídolos, ri itziel ncacho chiquij nicaj chic, ri 
ncakabar, y ri ncalak. Xa ijeje niquiej chi i-hermanos pero xa niquian 
ri pecados ri inchel re, ixre ni xa ta quixva quiquin. 12 Pero ri vinak ri 
man quiniman ta ri Cristo, man pa nuka ta inre co-ve chi nian juzgar 
ri chica quibanun pa quicaslien. Xa ja ri hermanos ri niquian pecados 
nicatzin chi nquitzat, ruma ijeje chicajol ico-ve. 13 Ri vinak ri man 
quiniman ta y man chicajol ta ico-ve, ja ri Dios xtibano juzgar quichin. 
Pero ri hermano re ri co chicajol y nuon pecado, tivalasaj-el chicajol.

Antok ico niquian ayoval, man caa chiquivach 
ri man quiniman ta ri Cristo

6  1 ¿Karruma ixre antok co jun chivach ri co chica nuon chiva, 
chiquivach ri autoridades ri man quiniman ta ri Cristo nquixa-ve, 

y man nquixa ta chiquivach ri santos hermanos? 2 ¿Man ivatan ta ca 
chi xtalka ri kij antok konojiel ojre ri santos ralcual ri Dios xcakaan 
juzgar ri vinak? Y xa quire, ¿man nquixtiquir ta came ntian arreglar 
chutek tak kax ri ncabanataj chicajol? 3 ¿Man ivatan ta ca chi xtalka 
ri kij antok ojre xcakaan je juzgar ri ángeles? Y xa quire, ¿karruma 
man nkojtiquir ta nakaan arreglar ri ayoval ri ncabanataj chikacajol 
chupan ri kacaslien choch-ulief? 4 Rumare, xa co ri chica ntian juzgar 
vave ri choch-ulief, ¿quiiya came ri manak-oc quikalien chupan ri 
iglesia chi niquian arreglar? 5 Niej quire chiva chi quixquix. ¿Man jun 
came hermano chicajol ri co runoj chi ncaruon arreglar ri hermanos ri 
co ayoval chiquivach? 6 Pero pa rucaxiel chi quire ta ibanun, xa man 
quire ta ntian, ruma jun hermano xa pa tribunal nrayuoj-ve jun chic 
hermano chi nuon arreglar ri ayoval, y ri achia ri pache nika-ve xa 
man quiniman ta ri Cristo.

7 Can man otz ta chi co ayoval chicajol. ¿Man más ta came otz nticoch 
ri nian chiva? ¿Man más ta ca otz chi ixre nticoch xa co ri chica 
nalakax chiva? 8 Pero ixre xa man quire ta ntian. Pa rucaxiel re, xa 
ixre ri nquixbano ri itziel noj y ri alak. Y xa chica mismo ri hermanos 
ntian-ve quire.

9 ¿Man ivatan ta ca chi ri vinak ri man otz ta quicaslien choch ri Dios, 
man xcauoc ta pa ru-reino jaja? Man tian engañar-ivi; ri man i-culan 
ta ri niquicanuj-qui chi niquian pecado, ri niquiya quikij ri ídolos, ri 
i-culan ri niquicuaj-qui riquin jun chic, ri achia ri man ncacajo ta 
chic ixoki y xa quiquin chic achia ncacujie-ve, 10 ri ncabano alak, 

ri nicajo chi nojiel kax quiquin ta ijeje co-ve, ri ncakabar, ri itziel 
ncacho chiquij nicaj chic, y ri can ncaquitzom ri vinak richin chi 
niquimaj can kax chica, man xcauoc ta pa ru-reino ri Dios. 11 Y ico 
chivach ixre ri xabano ri pecados ri ya xinej. Pero vacame sak chic ri 
ivánima, ix richin chic ri Dios, y xiel chi man jun chic i-pecado choch 
jaja, re ruma ri xuon ri Ajaf Jesús y ruma ri Ru-Espíritu ri Ka-Dios.

Kaya rukij ri Dios riquin ri ka-cuerpo
12 Nojiel xa otz chi nian, pero man nojiel ta nucul chi nian. a Nojiel 

xa otz chi nian, pero man nivajo ta nia vánima chirij chica-na kax, 
ruma man nivajo ta chi nquika pa ruka. 13 Y can ketzij ri niex chi ri 
vay richin ri kapan y ri kapan richin ri vay. Pero xtalka ri kij chi ri Dios 
xtuon chica ri kapan y ri vay chi xcaquis. Mare ri ka-cuerpo man otz ta 
nicujie riquin jun chic y xa man oj-culan ta riquin. Ri ka-cuerpo can 
richin ri Ajaf Dios y jaja can richin ri ka-cuerpo. 14 Y inchel xuon ri Dios 
cha ri Ajaf Jesús chi xcastaj-el chiquicajol ri quiminaki, quire je xtuon 
chika ojre. Xkojrucasuoj riquin ri ru-poder.

15 ¿Man ivatan ta ca chi ri i-cuerpo can ruka-rakan ri Cristo? ¿Otz 
came chi nquixiel-el riquin jaja y nquixuoc ruka-rakan jun ramera? 
Man otz ta. 16 ¿O man ivatan ta ca chi xa jun nucuaj-ri riquin jun 
ramera, xa jun cuerpo nuon riquin? Inchel nuej chupan ri ruchabal ri 
Dios ri tziban can: Ri ache y ri ixok xa jun cuerpo xtiquian ri icaye. b 
Quire ri tziban can. 17 Pero ri co riquin ri Ajaf, xa jun espíritu rubanun 
riquin jaja.

18 Man ticanuj-ivi chi ntian pecado. Ruma nicaj chic pecado nuon ri 
ache, co juviera ri ru-cuerpo, pero ri nucanuj jun ixok chi nuon pecado 
riquin, can chirij mismo ri ru-cuerpo nuon pecar. 19 ¿Man ivatan ta ca 
chi ri i-cuerpo can ru-templo ri Espíritu Santo? c Jaja patanak riquin ri 
Dios, y pa tak ivánima co-ve. Y rumare ri i-cuerpo man ivichin ta ixre. 
20 Ri Dios quiy xuya chi xixrulok. Rumare ri i-cuerpo y ri iv-espíritu 
can ticusaj chi ntiya rukij ri Dios, ri can i-richin chic jaja.

Consejos chirij ri culubic

7  1 Vacame nivajo nquicho chirij ri icutun-pa chuva chupan ri carta 
ri xitak-pa chuva. Y inre niej: Más otz man ticulie ri ala. 2 Pero 

ruma ico ri niquicanuj-qui chi niquian pecado, rumare más otz chi 
quinojiel alabo ticujie quixjayil y quinojiel xtani ticujie cachajil. 3 Y 
nicatzin chi ri ache nujach-ri pa ruka ri ixok y ri ixok nujach-ri pa 
ruka ri ache. 4 Ri ixok man rajaf ta ka ri ru-cuerpo, ruma can richin ri 
rachajil. Y quire je ri ache, man rajaf ta ka ri ru-cuerpo, xa can richin ri 

raxjayil. 5 Rumare man tuon negar-ri ri ixok choch ri rachajil, y quire 
je ri ache man tuon negar-ri choch ri raxjayil. Pero xa ijeje nicajo 
niquian orar más; otz niquiej chiquibil-qui chi man ncavar ta junan jun 
jane (jaro) kij. Pero man otz ta chi quiy tiempo niquian quire, ruma 
xa man niquicoch ta más, ri Satanás xcaruon tentar.

6 Y ri xinej, joc xinej xa nicajo niquian quire, pero man nian ta 
mandar chi can quire tiquibana. 7 Inre niej, más ta otz xa ta quinojiel 
niquian inchel inre, niquicoch ncacujie quiyuon y man ta ncaculie. 
Pero chikajunal man junan ta ri don ri ruyon-pa ri Dios chika, y rumare 
jun-ve ri jun y jun-ve chic ri jun.

8 Inre niej chica ri man i-culan ta, más otz man tiquicanuj quixjayil o 
man ticajo cachajil. Y quire je niej chica ri malcan-ixoki, más otz man 
ta caculie chic. Más otz quire cacujie, inchel nubanun inre. 9 Pero 
xa man ncatiquir ta ncacujie quiyuon, can caculie. Ruma más otz 
ncaculie que choch chi ncacat ruma ri niquirayij.

10 Chica ri i-culan niej, pero man nutzij ta inre ri niej chica. Xa ja ri 
Ajaf ri nien: Chi ri ixoki i-culan man tiquijach-qui quiquin ri cachajil. 
11 Pero xa co jun ixok nujach-ri riquin ri rachajil, man tia riquin jun 
chic ache. Y xa man nrajo ta nicujie ruyuon, tiquicama chic qui riquin 
ri rachajil. Y quire je ri ache, man tujach-ri riquin ri raxjayil. d

12 Y chica ri nicaj niej, pero re inre nquien; man ja ta ri Ajaf: Xa 
co jun hermano culan, y ri raxjayil man runiman ta, y ri raxjayil can 
nrajo nicujie riquin; man tujach-ri riquin ri raxjayil. 13 Y xa ja ri ixok 
ri xunimaj ri Cristo y ri ache man runiman ta, pero ri ache nrajo nicujie 
riquin; ri ixok man tujach-ri riquin ri rachajil. 14 Ruma xa jun ache 
man runiman ta ri Cristo y ri raxjayil runiman, y ri ache nrajo nicujie 
riquin ri raxjayil; co chel nakaej chi ri ache re can richin chic ri Dios 
rubanun. Y xa ja ri ixok ri man runiman ta y ri rachajil runiman, y ri 
ixok nrajo nicujie riquin ri rachajil, co chel je nakaej chi ri ixok re 
can richin chic ri Dios rubanun. Xa man ta quire, ri calcual i-tzil ta 
choch ri Dios, vacame ri calcual can i-richin ri Dios quibanun. 15 Pero 
xa jun ri man runiman ta nrajo nujach-ri riquin ri jun ri runiman, 
tiquijacha-qui, ruma man jun ximiyuon quichin. Ruma ri Dios xojrayuoj 
chi nicujie ri paz riquin kánima. 16 ¿Chica avatan atre ri at raxjayil ri 
ache, xa avuma atre xticolotaj ri avachajil? ¿Y chica avatan atre ri at 
rachajil ri ixok, xa avuma atre xticolotaj ri avaxjayil?

17 Pero chiijunal quixcujie inchel xuya ri Dios chiva. Y chiijunal 
quixcujie inchel ibanun-pa antok maja quixayox ruma ri Dios. Inre 
quire niej chica quinojiel ri iglesias ri ico nojiel lugar. 18 ¿Ico chivach 
ixre ri banun ri circuncisión chica antok ri Dios xarayuoj chi xauoc 

ralcual? Quire cacujie. ¿Ico je chivach ixre ri man banun ta ri 
circuncisión chica antok ri Dios xarayuoj chi xauoc ralcual? Quire 
cacujie. 19 Ruma man jun chica nuon xa banun ri circuncisión chika 
o xa man banun ta. Ri nicatzin, ja chi nakaan ri ru-mandamientos ri 
Dios. 20 Chikajunal kojcujie ca inchel kabanun antok xojayox ruma 
ri Dios. 21 ¿Ico chivach ixre xa i-esclavos antok ri Dios xarayuoj chi 
xauoc ralcual? Xa quire, man cabisuon. Pero xa ncatiquir ncacujie 
libre, más otz. 22 Ixre ri ix esclavos antok xixayox ruma ri Ajaf, vacame 
ix libre chic, ruma ix richin chic ri Ajaf Jesucristo. Y ixre ri ix libre 
antok xixayox ruma jaja, vacame man ix libre ta chic, ruma ix esclavos 
chic richin ri Jesucristo. 23 Jaja ya xixrulok y quiy rajal xutoj ivuma. 
Rumare man chic quixcujie chuxie ri niquicut ri vinak. 24 Hermanos, 
chikajunal inchel kabanun antok xojayox ruma ri Dios, can quire ca 
kojcujie chupan ri cacac caslien riquin ri Dios.

25 Y vacame nivajo nquicho juba chirij ri icutun-pa chuva, ri chica 
ntian quiquin ri xtani y ri alabo. Ri Ajaf man jun xuej chiquij ijeje. 
Pero ri xtinej, can co-ve rakalien y can co chel ntinimaj, ruma inre ja 
ri Ajaf xjoyovan noch y mare nian ri nrajo jaja. 26 Inre nian pensar chi 
ruma altíra cuesta ri tiempo ri ojco, más otz kojcujie inchel kabanun. 
27 Rumare ri co chic raxjayil, ticujie riquin. Y ri manak raxjayil, man 
tuon preocupar-ri chi niculie. 28 Pero xa jun ala niculie, man pecado 
ta nuon. Y quire je mismo ri xtan, xa niculie, man pecado ta nuon. 
Pero ri ncaculie niquian sufrir chupan ri quicaslien. Y inre man nivajo 
ta chi ixre ntian sufrir.

29 Pero ri nivajo niej chiva hermanos, chi xa man quiy ta chic tiempo 
ojco vave choch-ulief. Rumare ri co quixjayil, tiquibana chi inchel 
xa manak quixjayil. 30 Y ri ncauok, inchel xa man ncauok ta; y ri 
ncaquicuot, inchel xa man ncaquicuot ta; y ri ncalako, inchel xa man 
quichin ta. 31 Y quire je ri ncacusan ri kax ri co choch-ulief, inchel 
xa man ijeje ta ncacusan. Ruma nojiel ri nakatzat ri co choch-ulief xa 
ncaquis.

32 Inre nivajo chi ixre man ta nia ivánima chirij ri co choch-ulief. Ri 
ala más nuon pensar ri chica nrajo ri Ajaf y nutej rukij nuon ri nika 
choch ri Ajaf. 33 Pero ri ache nuon pensar ri rusamaj ri co choch-ulief 
y nutej rukij nuon ri chica nika choch ri raxjayil. 34 Y quire je ri xtan, 
man junan ta riquin jun ixok. Ruma jun xtan más nuon pensar ri chica 
nrajo ri Ajaf, y can nujach ri ránima y ri ru-cuerpo pa rusamaj ri Ajaf. 
Pero ri ixok nuon pensar ri rusamaj ri co choch-ulief, y nutej rukij nuon 
ri chica nika choch ri rachajil.

35 Ri niej chiva xa richin chi nquixto, y man richin ta chi nquixkat. 
Inre nivajo chi ixre ntivucuaj jun caslien otz y man jun ta ntuoc 
chupan, richin quire man jun nikato ivichin chi ntian ri nrajo ri Ajaf.

36 Pero xa co jun tataj nuna chi man otz ta chi ri rumial co chic 
rujuna y man culan ta, y nutzat chi man otz ta ri rubanun ruma man 
ruyon ta lugar cha ri rumial chi niculie, tuya lugar cha chi niculie, 
ruma man pecado ta nuon xa nuya-el chi niculie. 37 Pero xa co jun ri 
man nuya ta ri rumial chi niculie, man jun ninimo chi quire nuon, y 
nuej pa ránima chi ticujie ri rumial chi man jun choj-iquin niculie-ve, 
ri tataj re otz ri nuon. 38 Ri tataj ri nuya ri rumial chi niculie, otz ri 
nuon. Pero ri tataj ri man nuya ta ri rumial chi niculie, más otz nuon 
choch ri jun ri nuya-el ri rumial chi niculie.

39 Jun ixok culan, can ximil riquin ri rachajil y manak chel nujach-ri 
riquin ri rachajil antok xa ca cas. Ri ley ri xuya ri Dios can quire nuej. 
Pero xa nicon-el ri rachajil, otz niculie riquin jun chic, xa quire nrajo 
jaja. Pero ticulie riquin jun ri runiman chic ri Ajaf. 40 Pero inre niej chi 
jun malcan-ixok más otz man ta niculie chic jun bay; ruma xa nicujie 
ruyuon, más xtiquicuot pa rucaslien. Y inre nian pensar chi quire je 
nrajo ri Ru-Espíritu ri Dios ri co viquin.

Ri yon chic chiquivach ri ídolos

8  1 Y vacame nivajo nquicho chirij ri icutun-pa chuva, chirij ri 
ncayox chiquivach ri ídolos. Konojiel katan chirij re; pero antok 

ojre co quiy katan, jare nibano chika chi oj nimak nakana-ki. Pero 
xa ojre nakajo-ki, can nuon chika chi konojiel niquiy kacaslien choch 
ri Dios. 2 Ri nuna chi can nojiel kax ratan chic ruma co runoj, man jun 
kax ratan. Xa tutijuoj-ri más, ruma nicatzin chi nratamaj más. 3 Pero xa 
jun nrajo ri Dios, ri Dios can ratan roch jaja.

4 Vacame nivajo nquitzijuon chirij ri tej ri niyox chiquivach ri ídolos. 
Katan chi jun ídolo man jun rakalien, ruma joc jun Dios co. 5 Y katan 
je chi ico vinak ri ncaen chi ico nicaj chic dioses. Ico iquiy dioses y 
ico iquiy ajaf vave choch-ulief y chicaj, ncacha. 6 Pero ojre katan chi 
joc jun Dios co, y jaja ri Katata. Riquin jaja patanak-ve nojiel, y nrajo 
chi ojre nakaya rukij. Katan chi joc jun Ajaf co, y re ja ri Jesucristo. 
Ruma jaja co nojiel kax, y ruma jaja co kacaslien.

7 Pero man quinojiel ta hermanos catan chi ri ídolos xa man jun kax 
ncatiquir niquian. Ico ri antok maja tiquinimaj ri Dios, xquiya quikij ri 
ídolos; rumare vacame antok niquitej ri chac, can niquina inque xa yon 
chic chiquivach ri ídolos, y ri quijaluon y ri cánima nuej chica chi pecado 
ri niquian. Quire niquian pensar ruma maja tika pa quive otz (tiquian 
entender otz) ri ruchabal ri Dios. 8 Can ketzij, man ja ta ri nakatej-ka ri 
nibano chika chi más otz nkojka choch ri Dios. Xa nakatej ri tej ri yon 
chiquivach ri ídolos, man xtuon ta chika chi más otz nkojka choch ri 
Dios, y xa man nakatej ta, man xtuon ta chika chi man oj otz ta choch ri 
Dios. 9 Pero kabana cuenta-ki, ruma xa xtakatej y xkojrutzat jun ri ca 

maja tika paro otz (tuon entender otz) ri ruchabal ri Dios, nakaan cha 
chi nitzak. 10 Ojre katan chi man jun kax nuon chika xa nakatej. Pero 
xa jun ri maja tika paro otz (tuon entender otz) ri ruchabal ri Dios, 
nkojrutzat chi ojco chupan jun lugar ri pache ico-ve ídolos y nkojrutzat 
chi nakatej ri yon chiquivach ri ídolos re, jaja can xtuon pensar xtutej 
je, mesque ri rujaluon y ri ránima nuej chi man otz ta. 11 Ojre katan 
chi man jun kax nuon chika xa nakatej ri yon chiquivach ri ídolos, pero 
xa rumare, co jun hermano ri maja tika paro otz (tuon entender otz) 
ri ruchabal ri Dios nitzak; xa quire nakaan cha, man otz ta, ruma ri 
Cristo xcon je ruma ri jun re. 12 Y xa ojre quire nakaan, can ncakasoc 
ri quijaluon y ri cánima ri hermanos ri maja tika pa quive otz (tiquian 
entender otz) ri ruchabal ri Dios. Y xa quire nakaan, can cha ri Cristo 
nakaan-ve ri pecado re. 13 Rumare xa ruma ri chac nitej, nitzak can 
jun hermano, man nitej ta chic chac. Inre man nivajo ta chi vuma inre 
nitzak jun hermano.

Ri derechos richin jun apóstol

9  1 ¿Man in apóstol ta came? ¿Man in libre ta came? ¿Man nutzatuon 
ta came roch ri Kajaf Jesús? ¿Man ixre ta came ri nu-obra choch 

ri Ajaf? 2 Xa chiquivach nicaj chic inre man in apóstol ta, chivach ixre 
can in apóstol-ve. Ruma antok inre xintzijuoj ri ruchabal ri Ajaf Jesús 
chiva, ixre can xinimaj. Jare nicutu chi kalaj chi inre in jun ru-apóstol 
ri Ajaf.

3 Y niej chica ri ncabano acusar vichin: 4 ¿Acaso manak ka-derecho 
chi nkutzuk y chi niyox kaya? 5 ¿Man otz ta came nakaan je inchel 
ri Pedro y ri nicaj chic apóstoles? Ijeje i-culan quiquin hermanas y 
ncaquichilaj antok niquibana rusamaj ri Dios. Y quire je niquian 
ri i-ruchak ri Kajaf Jesús. 6 ¿O joc inre y ri Bernabé manak derecho 
chi man nkusamaj ta? 7 ¿Co came jun soldado xa ja ri ru-miera jaja ri 
nucusaj richin nutzuk-ka-ri? ¿O co came jun ache ri nutic uva y ni xa 
ta jun roch nutej? ¿O co came jun ri ncaruchajij ravaj y man nukun ta 
juba qui-liecha?

8 ¿Ri niej chiva nunoj came inre? ¿Man quire ta came nuej je 
chupan ri ru-ley ri Moisés? 9 Ri ru-ley ri Moisés ri tziban can, nuej: 
Antok ri tuora nuxak ruve ri trigo, man tiyox rukasal chirutzan. e 
Quire nuej ri ley. ¿Quire xuej ri Dios ruma joc came nujoyovaj quivach 
ri tuora? 10 Jaja xuej quire ruma nrajo chi ojre ri oj rusamajiel kojtzuk. 
Inchel nuon jun ache ri nisamaj pan avan, jaja can nroyoiej ri kij antok 
co ri xtuya-pa ri ruticon. Y quire je ri nucajij ri trigo, can nroyoiej chi 
co ri nuchec can chirij. 11 Y xa ojre xkatic riquin ivánima ri ruchabal 

ri Dios, y rumare quiy bendición iviluon; ¿man otz ta came chi ixre 
nkojito riquin ri nicatzin chika vave choch-ulief? f 12 Ruma, xa ico nicaj 
chic rusamajiel ri Dios ri quien chiva chi quiito y ixre can i-iton-ve, 
¿man más ta came rakalien chi nkojito ojre?

Y mesque quire, ojre man kacutun ta chiva chi kojito, ruma nakajo 
chi ri ru-evangelio ri Cristo nia rutzijoxic. Rumare ojre kacachuon 
nojiel. 13 ¿Man ivatan ta ca chi ri ncasamaj pa ru-templo ri Dios niquitej 
ri niyox can? Y antok ri vinak niquiya can jun chicop o jun chic kax 
richin chi ri sacerdotes niquiya choch ri Dios choch ri altar, ri sacerdotes 
re can niquican-el juba chi niquitej. g 14 Y quire je ruen can ri Ajaf, 
chi ri ncatzijuon ri evangelio, can chirij ri samaj re niquichec ri quivay. h 
15 Pero inre man jun kax nucutun chiva, y nitzibaj re chiva vacame 
man ruma ta nivajo chi nquinivilij. Más otz nquicon que choch nian 
quire. Inre altíra nquiquicuot ruma man jun kax ri nucutun chiva, y 
man nivajo ta ca chi co jun ri nalasan-el ri deseo re viquin.

16 Y inre man niya ta ka nukij ruma nitzijuoj ri evangelio; ruma ja ri 
Dios biyuon chuva chi nian ri samaj re, y can juye noch xa man xtinan 
ta. 17 Xa ta inre ri xicanun ri samaj, can co ta vajal nicutuj chiva ruma 
ri samaj ri nian chicajol, pero man quire ta. Ja ri Dios ri xcanun vichin 
y xuya ri samaj chuva, rumare nian. 18 ¿Y co came nichec ruma nian 
ri samaj re? Ri nichec ja ri nquiquicuot pa vánima, ruma man jun vajal 
nicutuj ruma nitzijuoj ri ru-evangelio ri Cristo, mesque otz chi nicutuj.

19 Inre in libre chiquivach quinojiel. Inre pa vánima xalax-ve chi nian 
inchel jun esclavo quichin quinojiel, chi quire ico ta más ri niquinimaj 
ri Cristo. 20 Antok nquicujie chiquicajol ri nuvanakil israelitas, can in 
israelita nian, ruma nivajo chi ncanchec. Ijeje ico pa ruka ri ley, y 
inre man inco ta chic pa ruka ri ley. Pero antok nquicujie chiquicajol, 
nian inchel inco pa ruka ri ley, ruma nivajo chi niquinimaj ri Cristo. 
21 Y antok nquicujie chiquicajol ri vinak ri man israelitas ta, ri man ico 
ta pa ruka ri ley, can man in israelita ta nian. Quire nian ruma nivajo 
chi ncanchec. Pero man nimastaj ta je ri ru-ley ri Dios antok nquicujie 
chiquicajol ri vinak re, xa can nian ri nuej ri ley ri xucam-pa ri Cristo. 
22 Y antok nquicujie chiquicajol ri maja tika pa quive otz (tiquian 
entender otz) ri ruchabal ri Dios, inre nian inchel niquian ijeje 
richin chi ncanchec. Can quiquin quinojiel nian quire, chi quire ico 
ncacolotaj. 23 Nian nojiel re ruma ri evangelio, chi quire ri bendiciones 
ri nucam-pa, can ta konojiel nikil.

24 ¿Man ivatan ta ca, chi ri niquian carrera, quinojiel niquitej quikij 
chi ncaa anin, pero joc jun nichacuon? Rumare titija ikij chi quire 
ntichec ri nrajo nuya ri Dios chiva. 25 Ri ncauoc chupan jun carrera, can 

altíra niquian cuenta-qui, man niquian ta ri man otz ta nuon cha ri qui-
cuerpo. Quire niquian, y ri niquichec xa jun corona ri niquis paro. Pero 
ri nakachec ojre, jun corona ri man niquis ta paro. 26 Rumare inre nitej 
nukij chi nquiin anin y man nian ta inchel nuon jun ri man ratan ta 
pache nika-ve. Ni man nian ta inchel nuon jun antok nuchey-ri riquin 
jun chic, y antok nuya jubic-ka, xa cha cakiek nuya-ve. 27 Rumare man 
niya ta lugar chi ja ri nu-cuerpo nichaco vichin, xa can nian cha chi 
inre ri in rajaf y chi quirunimaj. Ruma xa inre ri xitzijuon ri ruchabal 
ri Dios chica iquiy vinak, juye noch xa manak yan chic xtiyox chuva ri 
chica nuya ri Dios.

Cholinic chirij ri idolatría

10  1 Hermanos, inre nivajo chi ntivatamaj chirij ri xbanataj 
quiquin ri ojier tak katie-katata ojre israelitas. Ri Dios can 

xuya-pa jun mukul ri xucuan quibiey. i Xujak je ri Mar Rojo chi quire 
xatiquir xakax. j 2 Y quinojiel can inchel xa pa rube ri Moisés xaan 
bautizar antok xaa chirij ri mukul y antok xakax chupan ri mar. 
3 Quinojiel ijeje xquitej ri xka-pa chicaj riquin ri Dios. k 4 Y quinojiel 
xquikun je ri ya ri xuya-pa ri Dios chica, ri xiel-pa choch jun abaj. l Ri 
abaj re ja ri Cristo; y jaja can banak quiquin. 5 Pero can xkalajin chi 
man xaka ta choch ri Dios ri xaquian nicaj, rumare juba ma quinojiel 
xacon can pa desierto. m

6 Nojiel ri xbanataj quiquin ijeje, xa richin jun ejemplo chakavach 
ojre, chi man takarayij ri man otz ta inchel xquian ijeje. n 7 Man 
tiya quikij ri ídolos, inchel xquian nicaj chiquivach ijeje. Chupan ri 
ruchabal ri Dios ri tziban can, nuej chirij ri xquian: Ri vinak xatzuye 
chi xava y xakumun, y xapalaj chi xaxajo. o Quire ri tziban can. 8 Ico 
achia ri xquian pecado quiquin ixoki, y rumare chupan jun kij xacon 
veintitrés mil vinak. p Man takaan ojre inchel xquian ijeje. 9 Ico je 
chiquivach ijeje ri xquian ri man otz ta, ruma xquian tentar ri Ajaf. Y 
ijeje xacon pa quika cumatz. q Y ojre man takaan inchel xquian ijeje. 
10 Y nicaj chic ruma xquian reclamar, rumare xtak-pa jun ángel pa 
quive chi xaruquimisaj. r Man takaan ojre inchel xquian ijeje.

11 Nojiel ri xbanataj quiquin ijeje, xa jun ejemplo chika ojre. I-tziban 
can chupan ri ruchabal ri Dios, chi quire ojre ri ojco chupan ri 
ruquisbal tiempo richin ri roch-ulief, man tibanataj kiquin quire. 
12 Rumare, xa co jun ri nuon pensar chi man nitzak ta pa rucaslien 
choch ri Dios, can tubana cuenta-ri chi quire man nitzak ta. 13 Y antok 

nquixan tentar, talka pan ive chi xa jun vinak nibano quire chiva o pan 
ivánima nipa-ve. Pero ri Dios man nquixruya ta can. Antok jaja nutzat 
chi ixre man nquixtiquir ta chic chi nticoch, nuya ivuchuka, chi quire 
nquixtiquir nticoch.

14 Mare ixre hermanos ri altíra nquixvajo, niej chiva chi man tian 
cachil ri vinak ri niquiya quikij ri ídolos. 15 Ixre co inoj chi ntian 
pensar otz; y tiej chuva xa ketzij o man ketzij ta ri niej chiva. 16 Antok 
nakanataj ri rucamic ri Cristo, nakaya tiox ba cha ri Dios ruma ri 
ruyal ri uva ri nakakun, ruma nunataj ri ruquiquiel ri Cristo. Y quire 
je ri simíta ri nakaper y nakacux, ruma nunataj ri ru-cuerpo ri Cristo, s 
y re joc jun nuon chika riquin ri Cristo. 17 Joc jun ri simíta y konojiel 
nakacux ba, mesque can oj quiy; y rumare ojre joc jun cuerpo 
kabanun.

18 Titzata-na-pe ri chica niquian ri kavanakil israelitas. Ri chica 
ncacuxu ba ri chicop ri ncayox choch ri Dios, ¿man xa jun ta came 
niquian riquin ri Dios ruma niquicux? 19 ¿Chica niej ca? ¿Co came 
rakalien jun ídolo, o co came rakalien ri yon choch? 20 Ri niej chiva 
jare: Ri man israelitas ta antok niquiya tej chiquivach ri ídolos, xa 
chica ri itzal tak espíritus niquiya-ve, y man choch ta ri Dios niquiya-
ve. t Y inre man nivajo ta chi ntian xa jun quiquin ri itzal tak espíritus. 
21 Ruma ixre can ntikun ruyal ri uva chi ntinataj ri rucamic ri Ajaf. Y xa 
quire ntian, man otz ta chi ixre ntikun je jun kax quichin ri itzal tak 
espíritus. Ixre nticux ri simíta chi ntinataj ri rucamic ri Ajaf, y xa quire 
ntian, man otz ta ntitej je jun kax quichin ri itzal tak espíritus. 22 ¿O 
nakayac rayoval ri Ajaf? u ¿Can más came co kachuka choch jaja?

Tibana nojiel richin chi ntiya rukij ri Dios
23 Nojiel xa otz chi nian, pero man nojiel ta nucul chi nian. v Nojiel xa 

otz chi nian, pero man nojiel ta nuon chica nicaj chic chi más niquiy ri 
quicaslien choch ri Dios. 24 Man takaan joc ri nucam-pa otz chika ojre; 
ri nicatzin chi nakaan, ja ri nucam-pa otz chica nicaj chic.

25 Ri chac ri nicayix pa carnicería, ixre otz ntilok y nticux. Man 
ticutuj xa yon o man yon ta chiquivach ídolos, chi quire man jun chica 
xtuna ri ijaluon y ri ivánima. 26 Ruma richin ri Ajaf Dios ri roch-ulief y 
nojiel ri co choch. w

27 Xa co jun vinak ri man runiman ta ri Dios, y jaja nquixruon invitar 
chi nquixbava riquin, otz nquixa, xa ntivajo. Y titija ri ncaruya-pa 
chiva, y man ticutuj xa yon o man yon ta chiquivach ídolos, chi quire 
man jun chica xtuna ri ijaluon y ri ivánima. 28 Pero xa co jun ri nien 

chiva: Ri tej re xa ya xyox chiquivach ídolos, nicha chiva; ixre man 
titej ri tej re, ruma xa ntitej choch, man otz ta xtuna ri ránima; mesque 
ixre ivatan chi richin ri Ajaf Dios ri roch-ulief y nojiel ri co choch. 29 Y 
antok niej chiva chi man titej, man ruma ta ri ijaluon y ri ivánima ixre. 
Xa ruma ri rujaluon y ri ránima ri jun chic, chi quire jaja man xtitzak 
ta pa rucaslien choch ri Dios. Talvez nicaj niquiej manak chel chi ja ri 
rujaluon y ri ránima jun chic ri nien chuva ri chica otz chi nitej o ri chica 
man otz ta. 30 Y xa inre niya tiox ba cha ri Dios ruma ri tej ri nitej, 
¿karruma ncaex tzij chuvij ruma ri nitej xa ya nuyon chic tiox ba?

31 Ruma ca re, antok nquixva, ntikun iya, o chica-na ri ntian, can 
tibana chi ntiya rukij ri Dios. 32 Y man ca quixuoc tzakoy quichin ri 
vinak israelitas, ni quichin ri vinak man israelitas ta, y ni cha ri ru-iglesia 
ri Dios. 33 Xa can tibana inchel ri nian inre. Inre man nian ta joc ri 
nika chinoch. Xa can nitej nukij chi nian ri nika chiquivach quinojiel, 
man joc ta nian ri co otz nucam-pa chuva, ruma iquiy vinak ri nivajo 
ncanto chi ncacolotaj.

11  1 Can tibana inchel ri nian inre, x ruma inre can nian-ve inchel 
xuon ri Cristo.

Ri Pablo co nuej chica ri ixoki
2 Hermanos, inre nquiquicuot ruma can inco riquin ivánima. Ixre can 

ntian ri nucutun can chivach. 3 Pero inre nivajo chi ixre ntivatamaj chi 
ri Cristo jare ri jolomaj ri co pa quive ri achia, y ri ache jare ri jolomaj 
ri co paro ri raxjayil. Y ri Dios jare ri jolomaj ri co paro ri Cristo. 
4 Antok ri achia niquian orar, o antok niquiej ri nuej ri Dios chica, man 
tiquiya tziak pa quijaluon; ruma xa quire niquian, niquikasaj rukij ri 
co pa quive. 5 Pero antok ri ixoki niquian orar, y antok niquiej ri nuej 
ri Dios chica, tiquiya tziak pa quijaluon. Ruma xa man niquian ta quire, 
niquikasaj rukij ri jolomaj ri co pa quive. Can ntiel inchel quisocan 
nojiel ri quive. 6 Y xa ico ixoki ri man nicajo ta niquiya tziak pa 
quijaluon, tiquisocaj-el nojiel ri quive. Y xa ncaquix niquisocaj-el nojiel 
ri quive, can tiquiya tziak pa quijaluon. 7 Ri achia man otz ta niquiya 
tziak pa quijaluon ruma i-rachibal ri Dios y niquicut rukij jaja, y y ri 
ixoki niquicut quikij ri achia. 8 Ruma ri naay ache, man riquin ta jun 
ixok xpa-ve. Pero antok xan ri naay ixok, xcusas jun rubakil ri ache. 9 Ri 
Dios xuon ri ixok ruma xutzat chi nicatzin cha ri ache, y man ja ta ri 
ache xuon ruma nicatzin cha ri ixok. z 10 Rumare ri ixok can tuya tziak 
pa rujaluon chi nucut chi niniman cha ri rachajil. Can otz nuon quire, 
cuma ri ángeles. 11 Pero choch ri Ajaf Dios xa man jun ri más co rukij. Ri 
ixok can nicatzin cha ri ache y quire je ri ache nicatzin cha ri ixok. 12 Y 

1 CORINTIOS 10 ,  11

El Nuevo Testamento en Cakchiquel de Santa María de Jesús de Guatemala, 2da ed. © 2010, Wycliffe Bible Translators, Inc.



384

 

a 11:20 1Co. 10:16. b 11:25 Ex. 24:6-8; Jer. 31:31-34. 

can ketzij chi antok xan ri naay ixok, xcusas jun rubakil ri ache, pero ri 
ache je nalax riquin ri ixok. Pero nojiel can riquin ri Dios patanak-ve.

13 Can tibana pensar jaal: ¿Otz came chi ri ixok man nuya ta tziak pa 
rujaluon antok nuon orar cha ri Dios? 14 Can quinojiel vinak catan chi 
quix-quix chi jun ache ncanimar-ka ruve. 15 Pero jun ixok can otz-ve 
ncanimar ruve. Ruma ri ruve can yon-ve cha chi nutzapij ri rujaluon. 
16 Y xa co jun nrajo nuchojij, ojre nakaej chi man jun chic costumbre 
co chikacajol y quire je chiquicajol quinojiel ri iglesias ri ico diferentes 
lugares.

Abusos chupan ri Santa Cena richin ri Ajaf
17 Y ri nivajo niej chiva vacame, manak chel niej chiva chi can 

otz ri ntian. Ruma antok ntimol-ivi pa rube ri Ajaf, pa rucaxiel chi 
co otz nucam-pa chiva, xa más itziel ntian chupan ri icaslien. 18 Ri 
naay nivajo niej chiva, ja ri nivaxaj chivij chi antok ntimol-ivi, co 
divisiones chicajol. Y nicaj ninimaj ri niex chuva. 19 Pero can nicatzin 
chi nibanataj quire chicajol, chi co divisiones, chi quire ncakalajin ri 
ketzij quiniman ri Cristo y ri man quiniman ta. 20 Y antok ixre ntimol-
ivi chi ntian ri Santa Cena richin ri Ajaf Jesucristo, a xa man ja ta 
rubanic ntian. 21 Ruma antok ntimol-ivi, ico ri can chanin niquitej-ka ri 
quicamun-pa y ico ri xa man jun chica niquitej, y ico hasta ncakabar-
ka. 22 ¿Can manak came ivachuoch chi chire nquixva-ve y nquixkumun? 
¿O chivach ixre man jun rukij ri iglesia richin ri Dios? ¿Y karruma 
nquiquixbiej ri man jun oc co quiquin? ¿Can ntivajo ixre chi riquin 
ri ntian quire, inre niya ikij? Inre man niya ta ikij ruma man otz ta ri 
ntian.

Ri Santa Cena 
(Mt.	26:26-29;	Mr.	14:22-25;	Lc.	22:14-20)

23 Inre man quire ta ri ix-nutijuon. Inre xixtijuoj riquin ri xuya ri 
Ajaf chuva. Y re quire: Chupan ri aka antok ri Ajaf Jesús ya nijach-el 
pa quika ri vinak ri itziel xquitzat, jaja xutzom jun simíta; 24 y antok 
jaja ruyon chic tiox ba cha ri Dios, xuper ri simíta y xuej chica ri 
ru-discípulos: Titzama y ticuxu ri simíta; ruma jare ri nu-cuerpo ri 
xtijach pan i-cuenta ixre. Can tibana cava siempre richin nquininataj. 
25 Y antok ya i-vinak chic, ri Jesús xucan-apa je ri copa, y xuej: Jare 
ri nuquiquiel ri xtiin antok xquiquimisas. Riquin ri nuquiquiel, ja 
xticachoj ri cacac pacto ri rajon-pa ri Dios chi nuon quiquin ri vinak. b 
Can tikumu, y nojiel mul antok xtikun, can inre nquininataj, xcha ri 
Jesús. 26 Rumare, nojiel mul antok nticux ri simíta y ntikun je ri ruyal ri 

uva, can ja ri rucamic ri Ajaf ri ntitzijuoj, y quire xtian, ca xtalka-na ri 
kij chi xtipa chic jun bay.

Ri niquian cha ri Santa Cena chi man jun rakalien
27 Rumare, xa chica-na ri nicuxu ri simíta y nikumu ri ruyal ri uva ri 

nunataj ri rucamic ri Ajaf, xa man jun rakalien nuon cha, nuon pecar-ri, 
ruma nuon cha ri ru-cuerpo y ri ruquiquiel ri Ajaf chi man jun rakalien. 
28 Naay, katzata-ka-ki xa otz rubanun ri kacaslien choch ri Dios, cajare 
kacuxu ri simíta y kakumu ri ruyal ri uva. 29 Ruma xa nakacux ri 
simíta y nakakun ri ruyal ri uva, y xa man jun rakalien nakaan cha, y 
man nalka ta pa kave chi ri nakatej nakanataj ri ru-cuerpo ri Ajaf Jesús 
antok xcon, can nika ri castigo pa kave. 30 Y rumare iquiy chivach ixre 
manak quichuka, ncayavaj, y ico ya xacon. 31 Y xa ta ojre nakatzat-ka-
ki otz ri chica nakaan, man nipa ta ri castigo pa kave. 32 Pero quiy mul 
ri Ajaf Dios nuya-pa ri castigo pa kave, chi quire man nika ta pa kave 
ri nem castigo ri man niquis ta, inchel xtika pa quive ri vinak ri man 
quiniman ta ri Ajaf Jesús.

33 Mare hermanos, antok ntimol-ivi chi ntian ri Santa Cena, can 
tivoyoiej-ivi. 34 Pero xa co jun chivach altíra ninem rupan, más otz 
tiva-pa chirachuoch, chi quire man ntivayuoj ta ka ri castigo pan ive 
antok ntimol-ivi. Y co nicaj chic kax ri nivajo niej chiva, pero xa ca 
xquibaka-na iviquin, cajare xtinej chiva.

Ri dones ri nuya ri Espíritu Santo

12  1 Hermanos, vacame nivajo chi ixre ntivatamaj otz chirij ri 
dones ri nuya ri Espíritu Santo.

2 Inre niej chi ixre ca nalka pan ive ri chica xian antok ca maja 
ivatan roch ri Dios. Ixre can otz chivach chi ico ri xixquisach ruma 
xixucuax inchel nian chica ri ídolos, ri ncacuax jun lado y jun chic 
lado, y ijeje xa man ncacho ta. 3 Rumare nivajo nicut otz chivach chi 
man jun vinak nicho itziel chirij ri Jesús xa ucuan ruma ri Ru-Espíritu 
ri Dios. Y quire je jun vinak ri man ucuan ta ruma ri Espíritu Santo, 
man nicovin ta nuej chi ri Jesús jare ri Ajaf.

4 Y quiy roch dones, pero ri niyon re, joc Jun, y re ja ri Espíritu Santo. 
5 Co quiy roch samaj yon chika, pero joc jun Rajaf ri samaj y re ja ri 
Ajaf Jesús. 6 Co quiy roch yon chika chi nakaan, pero joc Jun ri niyon 
kachuka chikajunal y re ja ri Dios. 7 Y ruma ri yon chika chikajunal, 
kalaj chi co ri Espíritu Santo kiquin. Y ri yon chika, can co otz nucam-
pa chika konojiel. 8 Ruma chica nicaj, ri Espíritu Santo nuya chica chi 
niquitzijuoj ri noj ri nipa riquin ri Dios. Y chica nicaj chic ruyon chi 
niquicut chiquivach nicaj chic. 9 Y ri Espíritu Santo nuya je chica 
nicaj chic chi más quicukuban quicux riquin ri Ajaf Jesús chi quiy ri 

ncatiquir niquian, y nicaj chic ncatiquir ncaquian sanar ri ncayavaj. 
10 Nicaj chic, ri Espíritu Santo nuon chica chi niquian milagros. Ico je 
ri nuon chica chi niquiej ri niex chica ruma ri Dios. Y chica nicaj chic 
nuon chi chanin niquitzat xa riquin ri Dios patanak-ve o xa riquin jun 
itzal espíritu patanak-ve ri nuej o nuon jun chic vinak; y chica nicaj chic 
nuon chi ncacho nicaj chic chabal. Y chica nicaj chic, nuon chica 
chi niquiej ri ncaquiej ri nicaj chic antok ncacho nicaj chic chabal. 
11 Y nojiel re xa Jun nibano, y re xa ja ri Espíritu Santo. Y chikajunal co 
ruyon chika chi nakaan, y can inchel ca nrajo jaja ri ruyon chika. c

12 Can inchel rubanun ri ka-cuerpo, co ruka, co rakan, co nakaroch, 
pero joc jun cuerpo. Y quire je kabanun ojre riquin ri Cristo. d 13 Y 
quire kabanun, ruma xa jun mismo Espíritu xojbano bautizar konojiel 
y rumare xojuoc ru-cuerpo ri Cristo; chi israelitas y man israelitas ta, 
chi libres y chi esclavos. Can ja mismo Espíritu re ri xuoc pa kacaslien 
konojiel.

14 Ri ka-cuerpo co ruka, co rakan, co nakaroch, pero joc jun cuerpo. 
15 Xa ta ri akanaj nuej: Inre ruma man in ruka ta ri cuerpo, man in 
richin ta ri cuerpo, ruma quire nuej, ¿man richin ta came ri cuerpo 
ri akanaj? 16 Y xa ta ri xiquinaj nuej: Inre ruma man in nakaroch ta 
ri cuerpo, man in richin ta ri cuerpo, ruma quire nuej, ¿man richin 
ta came ri cuerpo ri xiquinaj? 17 Xa nojiel ta ri cuerpo joc nakaroch 
co, ¿chel came nicaxan? Xa nojiel ta xiquinaj, ¿chel came nisakuon? 
18 Pero ri Dios xuya nojiel cha ri ka-cuerpo; xuya ruka-rakan, y xuya 
nakaroch, xuya nojiel, can inchel ri xutzat jaja chi nicatzin. 19 Ruma 
xa nojiel ta xa jun roch, ¿pache co-ve ri cuerpo? 20 Ri ka-cuerpo can 
i-rucuan nojiel ri ncacatzin cha. Pero ri ka-cuerpo joc jun.

21 Rumare ri nakavachaj manak chel nuej cha ri kabaj: Atre man 
ncacatzin ta chuva. Y quire je ri jolomaj manak chel nuej chica ri 
akanaj: Ixre man nquixcatzin ta chuva. 22 Ruma quinojiel ncacatzin. 
Y ri nitziet richin ri cuerpo chi manak-oc quikalien, xa jare ri más 
ncacatzin. 23 Y ri nakaan ojre cha ri ka-cuerpo, ja ri manak más 
quikalien, xa jare ri más ncakavak. Y ri nuya quix, can más ncakavaj. 
24 Pero ri más i-otz ncatziet richin ri ka-cuerpo, man nicatzin ta chi 
ncakavaj. Ri Dios can otz xuon cha nojiel. Ruma hasta ri nitziet chi 
manak más quikalien richin ri ka-cuerpo, jaja xuon chica chi más jaal 
ncaan cuenta. 25 Ri Dios quire ri xuon chica quinojiel, chi quire joc jun 
niquian quinojiel y niquitola-qui. 26 Xa co jun ri nikaxo, quinojiel quire 
niquina; y xa co jun otz nitziet, can ncaquicuot quinojiel.

27 Ixre ri ix-acunak ru-cuerpo ri Cristo, can inchel rubanun ri ka-
cuerpo, co ruka, co rakan, co nakaroch, can quire kabanun ojre 

riquin ri ru-cuerpo ri Cristo. 28 Y quire rubanun ri Dios chica nicaj 
ri ico chupan ri iglesia. Naay ja ri apóstoles. Ri rucan ja ri profetas. 
Ri ruox ja ri maestros. e Ico je ri niquian milagros. Ico ri ncaquian 
sanar ri ncayavaj. Ico ri ncaton quichin ri nicaj chic. Ico ri ncaquian 
mandar nicaj chic. Ico ri ncacho nicaj chic chabal ri nuya ri Espíritu 
Santo chica. 29 Man konojiel ta oj apóstoles. Man konojiel ta oj profetas. 
Man konojiel ta oj maestros. Man konojiel ta nakaan milagros. 30 Man 
konojiel ta ncakaan sanar ri ncayavaj. Man konojiel ta nian chika ruma 
ri Espíritu Santo chi nkucho nicaj chic chabal. Man chika ta konojiel 
yon-ve chi nakaej ri ncaquiej ri nicaj chic antok ncacho nicaj chic 
chabal ri nuya ri Espíritu Santo chica. 31 Pero can otz chi ntirayij jun 
don ri más otz. Y inre nivajo nicut jun chic chivach ri co más rakalien.

Ri más co rakalien ja ri amor

13  1 Xa ta inre nquicho quiy roch chabal vave choch-ulief, o 
quichabal ta ángeles, y xa manak amor viquin, xa in junan riquin 

jun chich ri nitzinin o jun kajuon ri altíra nikajan. 2 Y xa niej ta ri niex 
chuva ruma ri Dios, o xa nika ta pano (nian ta entender) nojiel runoj ri Dios 
ri man kalaj ta ranun-pa, o xa nika ta pano (nian ta entender) nojiel noj, 
o ruma ta nucukuban nucux riquin ri Dios, ruma ta re nquitiquir nian 
chica ri nimak tak juyu chi caiel-el pache ico-ve, f y mesque nian nojiel re, 
pero xa manak amor viquin, man jun nquinuoc-ve. 3 Y xa ta niya nojiel ri co 
viquin chi ncava ri i-puobra, o xa niya ta nutzij chi nquiparox pa kak, pero 
xa manak amor viquin, mesque quire xtinan, man jun kax xtinchec chirij.

4 Ri amor nuon chi ncakacoch y otz kanoj nakaan quiquin quinojiel. 
Ri amor nuon chika chi man itziel ta nakatzat jun ri otz co, chi man 
nakaan ta chi can co kakij, y chi man nakaan ta chi oj nimak. 5 Ri 
amor nuon chika chi man nakaan ta xanak-pe, chi man nakacanuj ta ri 
joc nicatzin chika, chi man nipa ta kayoval, y chi man nakayac ta ka ri 
ayoval riquin kánima. 6 Ri amor nuon chika chi antok nian ri man choj 
ta, man nkojquicuot ta, pero antok nibanataj ri otz, nkojquicuot. 7 Ri 
amor nuon chika chi nojiel nakacoch, chi nakanimaj ri nuej ri jun chic, 
chi nojiel nakayoiej akal, y chi can co ka-paciencia.

8 Ri amor man xtiquis ta. Pero ri niquiej ri niex chica ruma ri Dios, can 
xtalka ri kij antok xtiquis. Y quire je ri ncacho nicaj chic chabal ri nuya ri 
Espíritu Santo chica, xtalka ri kij antok man xtiquian ta chic quire. Y quire 
je xtalka ri kij antok ri noj ri co kiquin vacame, xa man chic xticatzin ta. 
9 Ri noj ri co kiquin vacame, xa man ja ta re nojiel, y quire je ri niex chika 
ruma ri Dios chi nakaej, xa man ja ta je re nojiel; 10 pero antok xtalka ri kij 
chi nakanaiej nojiel, man chic xcacatzin ta ri katan vacame, xa ncaquis.

11 Inchel inre, antok xiquiy, xinan inchel niquian quinojiel acola. Ri 
nutzij, ri nian pensar y ri nunoj, can inchel richin jun acual. Pero antok 
xinuoc cajuol, man xinan ta chic inchel niquian ri acola. Nojiel re 
xanya can. 12 Vacame xa inchel nkutzun chupan jun ispieja ri man can 
ta kalaj otz ri chica nakatzat chupan. Pero xtalka ri kij antok can kalaj 
ri xtakatzat. Vacame joc jutzit vatan, pero chupan ri kij re xtinvatamaj 
jaal roch ri Dios, can inchel jaja ratan jaal noch inre. 13 Pero siempre 
xcacujie ri cukbal cux riquin ri Dios, y ri esperanza, y ri amor. Pero 
chiquivach ri oxe re, ri más nem rakalien ja ri amor.

Ri ncacho jun chic chabal ri nuya ri Espíritu Santo

14  1 Can katija kakij chi ncakajo ri vinak riquin nojiel kánima. 
Y karayij je riquin nojiel kánima ri dones ri nuya ri Espíritu 

Santo chika. Pero ri más karayij, ja chi ri Espíritu Santo nuon chika 
chi nakaan profetizar. 2 Ruma ri nicho jun chic chabal ri ruyon ri 
Espíritu Santo cha, xa cha ri Dios nicho-ve y man chica ta ri vinak. Ri 
nuej, ja ri Espíritu Santo ri nien cha, pero re man jun nibano entender. 
3 Pero ri nuej ri niex cha ruma ri Dios, can nuon chica nicaj chic chi 
niquiy quicaslien choch ri Dios, y chi nicujie je ruchuka cánima, y 
chi ncaruon consolar. 4 Ri nicho nicaj chic chabal ri ruyon ri Espíritu 
Santo cha, ruyuon niquiy rucaslien. Pero ri nuej ri niex cha ruma ri 
Dios, y nuej cha ri iglesia, can nuon chi niquiy quicaslien choch ri Dios.

5 Ri nirayij inre, ja ta chi ixvonojiel nquixcho nicaj chic chabal, 
pero ri más nivajo, ja chi ri Espíritu Santo nuon ta chiva chi nquixtiquir 
ntiej ri niex chiva ruma ri Dios. Ri ncacho nicaj chic chabal, otz ri 
niquian; pero más otz niquian ri niquiej ri niex chica ruma ri Dios. 
Pero xa co jun ri nicho jun chic chabal, y nuej je chica nuej, ri 
iglesia niquiy quicaslien choch ri Dios. 6 Ruma xa ta inre nquibaka 
iviquin ixre hermanos, y jun chic chabal nquibacho iviquin, man jun 
xticatzin ri xtinej, ruma man xtika ta pan ive (man xtian ta entender). 
Pero xa pan ichabal ixre nquicho-ve y niej ri niex chuva ruma ri Dios, 
ixre can xtika pan ive (xtian entender). Y quire je xa nquixtijuoj, co 
ntivatamaj; o xa niej chiva ri xex chuva ruma ri Dios; o xa nicut ri 
ruchabal ri Dios, nojiel re co xticatzin chiva.

7 Ri kaxpe ri ncakojomax inchel ri flauta o ri arpa, xa man otz ta 
nikojomax, ¿kalaj came ri bix ri nikojomax-pa cha ri flauta o ri arpa? 
8 Y xa ri nixupun ri trompeta chi ncarumol ri soldados chi ncaa pa 
guerra, joc nuxupuj ri trompeta y man ja ta ri rukul nuon cha, ¿niquimol 
came qui ri soldados? 9 Quire ixre xa man nquixcho ta jun chabal ri 
nika pa quive (niquian entender) ri vinak; antok nquixcho, man xtika 
ta pa quive (man xtiquian ta entender), xa cha ri cakiek xquixcho-ve. 
10 Quiy roch chabal ri ncacusas vave choch-ulief, y quinojiel chabal 

can co-ve ri niquiej. 11 Pero xa co jun vinak ri man vatan ta ruchabal, 
y jaja nrajo nicho viquin y inre xa man nika ta pano (man nian ta 
entender) ri nuej chuva, choch jaja xa man in ruvanakil ta, ruma man 
nika ta pano (man nian ta entender) ri nuej. Y quire je jaja chinoch 
inre. 12 Quire ixre; xa altíra ncairayij ri dones ri nuya ri Espíritu Santo, 
can otz, pero tirayij chi ri dones ri nuya ri Espíritu Santo nuon cha ri 
iglesia chi niquiy ri quicaslien choch ri Dios.

13 Rumare xa jun nicho jun chic chabal, tucutuj cha ri Dios chi 
nitiquir nuej chica nuej ri chabal re. 14 Ruma xa inre nian orar 
jun chic chabal, xa ja ri nu-espíritu nuon orar; pero inre man jun 
nika pano (nian entender). 15 Y xa quire, ¿chica came otz ri nian? 
Ri nubanun pensar nian antok nian orar, can nicusaj nu-espíritu y 
nunoj je chi nika pano (nian entender) ri niej. Y quire je nian antok 
nquibixan, nicusaj nu-espíritu y nunoj. 16 Ruma xa atre joc riquin 
av-espíritu naya tiox ba cha ri Dios, ¿chel xtiquiej Amén ri ncacaxan 
avichin? ruma man xika ta pa quive (man xquian ta entender). 17 Ri tiox 
ba ri xaya jun chic chabal, altíra otz, pero ri xacaxan avichin man jun 
xika pa quive (xquian entender) chi niquiy ta juba quicaslien choch 
ri Dios. 18 Inre niya tiox ba cha ri Dios ruma ri Espíritu Santo rusipan 
chuva chi nquicho nicaj chic chabal, más que chivach ixvonojiel ixre. 
19 Pero antok inre nquibaka pan iglesia, prefiero niej vuuo tzij riquin 
nunoj, chi nicut, que choch niej ta diez (lajuj) mil tzij chica y xa man 
nika ta pa quive (man niquian ta entender), ruma xa jun chic chabal 
nquicho-ve.

20 Hermanos, man tian pensar inchel acola, can tibana pensar otz. 
Pero otz ntian inchel ri xulu, ri man catan ta niquian pecado. 21 Chupan 
ri ruchabal ri Dios ri tziban can, nuej: Inre xquicho jun-ve chic chabal 
y xcancusaj nicaj chic vinak ri man junan ta ncacho quiquin ri israelitas, 
chi xquicho chica ri israelitas. Pero mesque quire xtinan, ijeje man 
xticajo ta xticaxaj ri xtinej chica. g Quire nuej ri Ajaf. 22 Y mare antok ri 
Dios nuon chika chi nkucho nicaj chic chabal, re richin señal, pero man 
chiquivach ta ri quiniman chic ri Dios, xa chiquivach ri man quiniman ta 
ri Dios. Pero antok ojre nakaej ri niex chika ruma ri Dios, re jun señal 
kichin ojre; man quichin ta ri man quiniman ta ri Dios. 23 Xa ta imaluon-
ivi ri niex iglesia chiva y ixvonojiel nquixcho nicaj chic chabal, y jare 
antok ncabaka iviquin ri man quiy ta catan chirij ri ruchabal ri Dios, o 
ncabaka ri man quiniman ta ri Dios, ¿man came niquiej ta chiva chi ix 
chuj? 24 Pero xa ta ixvonojiel ntiej ri niex chiva ruma ri Dios, antok ntuoc 
jun iviquin ri man runiman ta ri ruchabal ri Cristo o ntuoc jun ri man 
quiy ta ratan chirij ri ruchabal ri Dios, jaja xtuna chi aj-banoy-pecado y 

1 CORINTIOS 14

El Nuevo Testamento en Cakchiquel de Santa María de Jesús de Guatemala, 2da ed. © 2010, Wycliffe Bible Translators, Inc.



390

xtuna je chi ixvonojiel nquixen cha chi aj-banoy-pecado. 25 Can nojiel ri 
ravan pa ránima xcaiel-pa choch sakil, y jaja xtixuquie-ka y xtuya rukij ri 
Dios, y xtuej chi ketzij chi co ri Dios chicajol.

26 ¿Chica came nicatzin ntian ixre hermanos? Antok ntimol-ivi, ico ri 
ncabixan, ico ri ncaquitijuoj nicaj chic riquin ri ruchabal ri Dios, ico 
ri ncaen ri niex chica ruma ri Dios, ico ri ncacho nicaj chic chabal 
ri ruyon ri Espíritu Santo chica, ico ri niquiej ri ncaquiej nicaj chic 
antok ncacho nicaj chic chabal ri rusipan ri Espíritu Santo chica. Can 
tibana nojiel re chi niquiy más quicaslien ri iglesia choch ri Dios. 27 Xa 
ico ncacho nicaj chic chabal, can joc icaye o iyoxe ri ncacho antok 
ntimol-ivi. Y chi jujun cacho, y jun tien chica nuej ri chabal re. 28 Y 
xa man jun nitiquir nien ri chica niquiej ri nicaj chic chabal, man 
cacho nicaj chic chabal chiquivach ri quimaluon-qui. Xa ncacho-ka 
pa cánima y cha ri Dios. 29 Quire je ri profetas, cacho icaye o iyoxe. Y 
ri nicaj chic tiquibana pensar jaal ri niex, xa riquin ri Dios patanak-ve 
o xa manak. 30 Y xa co jun ri nuej ri en cha ruma ri Dios, y jare antok 
co chic jun ri tzuyul ri co niex cha ruma ri Dios; titanie-ka ri naay. 
31 Ruma man joc ta jun ri nitiquir nuej ri niex cha ruma ri Dios, can 
ixvonojiel nquixtiquir ntiej ri niex chiva, pero chi jujun tibana chi 
quire quinojiel nicatamaj ri nicatzin chica chupan ri quicaslien choch 
ri Dios. 32 Ruma ri profetas ncatiquir niquiyoiej-qui. Ijeje ncatiquir 
niquikat ruchuka ri cánima. 33 Ruma ri Dios man jun kax nuon ri man 
ta pa ruchojmil. Ruma ri Dios nuya paz.

Ixre tibana inchel niquian ri santos hermanos ri niquimol-qui nicaj 
chic tanamet. 34 Antok ntimol-ivi, ri ixoki man cacho-apa, ruma man 
yon ta permiso chica chi cacho-apa, tiquinimaj inchel nuej ri ley. 35 Y 
xa ri ixoki nicajo nicatamaj, tiquicutuj chica ri cachajil chicachuoch. 
Ruma man otz ta chi jun ixok nicho antok quimaluon-qui chi niquiya 
rukij ri Dios.

36 ¿Acaso iviquin ixre alanak-el ri ruchabal ri Dios o joc iviquin ixre 
xalka-ve? 37 Rumare, xa co jun nuej chi profeta o nuej chi ucuan ruma 
ri Espíritu Santo, jaja xtuej chi ri xinej inre chiva can ru-mandamiento 
ri Dios. 38 Y xa ico ri man nicajo ta niquinimaj ri xinej, man tinimax je 
ri niquiej ijeje.

39 Rumare hermanos, can riquin nojiel ivánima tirayij chi ri Espíritu 
Santo nusipaj chiva chi ntiej ri niex chiva ruma ri Dios. Y man quiikat 
ri ncacho nicaj chic chabal ri rusipan ri Espíritu Santo chica. 40 Y 
nojiel ca tibana pa rubayal y pa ruchojmil.

Antok xcacastaj-pa ri quiminaki

15  1 Hermanos, inre nivajo chi talka pan ive ri evangelio ri 
xintzijuoj chiva antok xicujie chicajol. Y ixre can xian recibir 

ri tzij ri xintzijuoj chiva, y can iyon ivánima riquin. 2 Y rumare ix-
colotajnak, pero nicatzin chi ixre man ntiya ta can, xa can ketzij chi 
xinimaj.

3 Ruma ri chabal ri xinan recibir inre can rakalien y ja je chabal 
re ri xincut chivach: Chi ri Cristo xcon ruma ri ka-pecados, can inchel 
ri tziban can chupan ri ruchabal ri Dios ojier can; h 4 chi ri Cristo xmuk 
y chi oxe kij xcastaj-pa chiquicajol ri quiminaki, inchel ri tziban 
can chupan ri ruchabal ri Dios. i 5 Y antok ri Cristo castajnak chic pa, 
xucut-ri choch ri Pedro, j y después chiquivach ri doce (cabalajuj) 
apóstoles. k 6 Y después xucut-ri chiquivach más i-quinientos hermanos 
antok quimaluon-qui. Iquiy chiquivach ijeje ca icas, y ico ri ya xacon. 
7 Y después xucut-ri choch ri Jacobo, y después xucut-ri chiquivach 
quinojiel ri apóstoles.

8 Y pa ruquisbal xucut-ri chinoch inre ri xa inchel jun acual ri nalax 
antok ca maja titzakat ru-tiempo chi nalax. l 9 Ruma inre ri más in col 
chiquivach ri apóstoles, y nina chi man otz ta niex apóstol chuva, ruma 
inre xinan perseguir ri ru-iglesia ri Dios. m 10 Pero ruma ri ru-favor ri 
Dios, xuon chuva chi xinuoc apóstol. Y ri favor ri xyox chuva man choj 
ta xcujie viquin. Ruma inre ri más in-samajnak-pa chiquivach ri nicaj 
chic apóstoles. Pero man nuyuon ta inre xibano ri samaj, xa ja ri ru-
favor ri Dios xbano chi xinan. 11 Pero xa chica-na nitzijuon ri ruchabal 
ri Dios, xa inre o xa ja ri nicaj chic apóstoles, re man jun kax nuon. 
Ruma xa junan nakatzijuoj, y quire xinimaj ixre.

12 Y xa ri ruchabal ri Dios ri nakatzijuoj nuej chi ri Cristo xcastaj-pa 
chiquicajol ri quiminaki, ¿karruma ico chicajol ri ncaen chi ri quiminaki 
man ncacastaj ta pa? 13 Ruma xa man ta ncacastaj-pa ri i-quiminak, ri 
Cristo man ta xcastaj-pa je. 14 Y xa ta ri Cristo man ta xcastaj-pa, man 
jun nicatzin ri ruchabal ri Dios ri nakatzijuoj, y man jun je nicatzin chi 
ixre icukuban icux riquin. 15 Xa ta quire, ntiel chi ojre oj tzakoy-tzij, 
ruma xkaej chiva chi ri Dios xucasuoj ri Cristo y xa man quire ta. Ruma 
xa man ta ketzij chi ncacastaj-pa ri quiminaki, ri Cristo man ta xcastaj-
pa je. 16 Ri ncaen chi ri quiminaki man ncacastaj ta pa, man otz ta ri 
niquiej; ruma xa ta quire, ri Cristo man ta xcastaj-pa. 17 Y xa ri Cristo 
man ta xcastaj-pa, man jun nicatzin chi ixre icukuban icux riquin. Xa 
ca ixco chupan ri i-pecados. 18 Y xa ta quire, ri quiminaki ri xquinimaj-el 
ri Cristo, ca pa kak xabaka-ve. 19 Y xa ta joc vave choch-ulief kayoien 
chi ri Cristo co xtuya chika, juye ta kavach chiquivach quinojiel ri vinak.

20 Pero nojiel re xa man ketzij ta. Ruma ri Cristo can xcastaj-
pa chiquicajol ri quiminaki. Jaja ri naay ri xcastaj-pa y rumare 

can xcacastaj-pa ri nicaj chic quiminaki. 21 Ruma jun ache xpa ri 
camic choch-ulief, y konojiel xka ri camic pa kave. Rumare ri Cristo 
xuoc vinak y xcastaj-pa chiquicajol ri quiminaki, chi quire ojre je 
xkojcastaj-pa. 22 Ruma ri Adán, nkucon konojiel. Y ruma ri Cristo, xtikil 
ri caslien ri man niquis ta. 23 Pero nojiel en su orden: Ja ri Cristo ri 
naay xcastaj-pa. Y antok xtipa chic jun bay, ojre ri oj richin chic jaja 
xkojcastaj-pa je. 24 Y cajare xtalka ri ruquisbal kij, antok ri Cristo 
i-ruquisuon chic quinojiel ri itzal tak espíritus, quire je ri autoridades y 
ri co poder pa quika. Y cajare xtuya chic ri reino cha ri Dios ri Rutata. 
25 Vacame nicatzin chi ja ri Cristo nibano gobernar, hasta ca xcaruya 
quinojiel ri ru-enemigos chuxie rakan. n 26 Y ri ruquisbal ru-enemigo 
ri xtiquis, ja ri camic. 27 Inchel ri nuej chupan ri ruchabal ri Dios, chi 
nojiel xyox chuxie rakan ri Cristo. o Y antok nuej nojiel, man nuej ta chi 
ri Dios xuoc je pa ruka; ruma ja ri Dios mismo xjacho nojiel pa ruka 
jaja. 28 Y antok nojiel co chic pa ruka ri Cristo, cajare xtujach-ri pa 
ruka ri Dios ri xjacho nojiel pa ruka, y riquin re kalaj chi ri Dios can 
nem-ve y jaja ri xticujie paro nojiel.

29 Y xa man ta ncacastaj-pa ri quiminaki, ¿chica xtiquiyoiej ri vinak 
ri niquian bautizar-qui pa quicaxiel ri i-quiminak chic, xa ri quiminaki 
re man jun bay chic xcacastaj-pa? ¿Karruma niquian bautizar-qui pa 
quicaxiel?

30 Y xa man ta ncacastaj-pa ri quiminaki, ¿chica ntuoc-ve chi ojre kij-
kij ojco choch peligros? 31 Inre kij-kij inco choch ri camic. Y can ketzij 
niej-el chiva vacame chi ri vánima niquicuot ruma ixre xinimaj ri Kajaf 
Jesucristo. 32 Inre antok xintej nukij chi xisamaj Efeso ri pache inco-ve, 
ri vinak can xapalaj chuvij, y can inchel itziel tak chicop xquian. Y xa ta 
ketzij chi ri i-quiminak man chic ncacastaj ta pa, ¿chica nichec? Xa más 
otz nakaan inchel ri niex: Kuva y kukumun, ruma xa chuak chi cabij 
xa nkucon. p

33 Man quixsach, man tivucuaj-ivi quiquin ri itziel ncacho, ruma 
xa xtiquiquis paro ri icaslien. 34 Tibana cuenta-ivi, y man chic tian ri 
pecado. Quire niej chiva ruma ico chicajol ri man catan ta roch ri Dios. 
¡Quixquix ba rumare!

35 Pero xa ico ri ncacutun: ¿Chel ncacastaj-pa ri quiminaki? ¿Chica 
clase ri qui-cuerpo antok xcapa? 36 Jun ri nien quire, xa nacanic. Ruma 
jun ijatz antok nitic, can inchel nicon nuon, ruma can nimuk. Pero 
nicatzin nuon quire, chi quire nibuos y ntiel-pa. 37 Ri ijatz ri nitic, man 
ijatz ta chic ri ntiel-pa, xa jun ticon ri ntiel-pa. Ya sea richin trigo o jun 
chic ijatz. 38 Pero ja ri Dios ri nibano quire cha. Y quire nuon chica 
quinojiel ijatz. 39 Y quire je quiy roch cuerpo ico. Ri ka-cuerpo ojre 

jun-ve chic rubanic, ri qui-cuerpo ri chicop jun-ve chic, ri qui-cuerpo 
ri chicop ri co quixic jun-ve chic y ri car jun-ve chic ri qui-cuerpo. 40 Y 
quire je ojre ri ojco vave choch-ulief, man junan ta ka-cuerpo quiquin 
ri ico chicaj. Ruma ri rukij ri ka-cuerpo ojre man junan ta rukij riquin 
ri qui-cuerpo ri ico chicaj. 41 Y quire je ri kij y ri ic, man junan ta ri 
sakil ri niquiya, y man junan ta je ri quisakil ijeje riquin ri sakil ri 
niquiya ri estrellas (chumil). Ri estrellas (chumil) je man junan ta ri 
sakil niquiya chiquijunal.

42 Y quire je xtuon ri qui-cuerpo ri quiminaki antok xcacastaj-pa, 
man junan ta chic riquin ri qui-cuerpo ri xcujie vave choch-ulief ri 
xa xkay. Pero ri qui-cuerpo ri xticujie chicaj man xtikay ta. 43 Ri qui-
cuerpo ri xcujie vave choch-ulief manak rukij, pero ri qui-cuerpo ri 
xticujie antok xcacastaj-pa, can xticujie rukij. Ri qui-cuerpo ri xcujie 
vave, manak ruchuka, pero ri qui-cuerpo ri xticujie antok xcacastaj-
pa, can co ru-poder. 44 Ri ka-cuerpo ri co vacame, joc vave choch-ulief 
nicatzin-ve chika, pero chi nkua chicaj, nicatzin chi jun-ve chic ri ka-
cuerpo. Ri ka-cuerpo ri xtimuk, can richin-ve ri ulief, pero ri nicastaj-pa, 
can richin-ve ri chicaj.

45 Y quire ri tziban can chupan ri ruchabal ri Dios, chi antok xan 
ri naay ache Adán, ri Dios naay xuon ri ru-cuerpo y después xuya 
rucaslien, y jun caslic vinak xuon ri Adán. q Pero ri jun chic Adán, ja ri 
Cristo ri co más rakalien ruma jaja man joc ta co rucaslien, xa nuya 
je caslien richin nojiel tiempo. 46 Pero naay nicujie ri ka-cuerpo richin 
ri roch-ulief, después nicujie ri ka-cuerpo richin ri chicaj. Y man ja ta ri 
ka-cuerpo richin ri chicaj ri nicujie naay. 47 Ri naay ache, can richin-ve 
ri roch-ulief, ruma cha ulief xan-ve. Pero ri rucan ache, ja ri Cristo ri 
Ajaf, ri can richin-ve chicaj. 48 Ojre ri ca ojco vave choch-ulief, oj junan 
riquin ri naay ache ri xan cha ulief. Pero ri ico chic chicaj, can inchel 
ca ri Cristo ri co chicaj. 49 Vacame ojre xa junan ka-cuerpo riquin ri 
naay ache ri xan cha ulief, pero xtalka ri kij antok ri ka-cuerpo xtuoc 
inchel ru-cuerpo ri Cristo ri co chicaj.

50 Hermanos, inre nivajo niej chiva: Ri ka-cuerpo ri co vacame man 
xtibacujie ta pa ru-reino ri Dios, ruma xa man nilayuj ta, xa nikay.

51 Pero nivajo niej jun tzij chiva, ri co pan aval riquin ri Dios 
ojier can tiempo. Man konojiel ta xkucon, pero konojiel xticaxtaj ri 
ka-cuerpo, 52 ruma chupan jun rato, ri can inchel antok nakayup y 
nakajak ri kanakavach, can xtikajan ri ruquisbal trompeta y jare 
antok xkojcaxtaj. Antok xtikajan ri trompeta, can ja xcacastaj-pa ri 
quiminaki ri xquinimaj-el, y riquin jun chic qui-cuerpo ri man nikay ta 
xcacastaj-el. Y ri ojre ri ca ojcas, can xticaxtaj-el ri ka-cuerpo. r 53 Ri 

ka-cuerpo ri co vacame, xa nikay y nichuver, y rumare nicatzin chi 
nicujie jun ka-cuerpo ri man nikay ta ni man nichuver ta. Ri ka-cuerpo 
ri co vacame xa nicon, y nicatzin chi nicujie jun chic ka-cuerpo ri man 
nicon ta. 54 Y antok ri ka-cuerpo xticaxtaj, y man xtikay ta chic, man 
xtichuver ta chic, y man xticon ta chic je, ja xtuon cumplir ri tziban 
can chupan ri ruchabal ri Dios, antok nuej: Ri camic xchacataj y man 
jun chic ru-poder. s 55 ¿Pache co-ve ri a-pansuoña camic? ¿Pache co-ve 
chi ncachacuon camic? t Quire nuej ri ruchabal ri Dios ri tziban can. 
56 Ri ru-pansuoña ri camic ja ri pecado, y ri niyon ru-poder ri pecado ja 
ri ley. 57 Pero tiox ba cha ri Dios chi jaja xutak-pa ri Kajaf Jesucristo chi 
nkojrucol, y chi nkuchacuon.

58 Y rumare, hermanos ri altíra nquixvajo, niej chiva: Can tiya 
ivánima riquin ri Dios y man tiya can. Can siempre tibana rusamaj ri 
Ajaf y jaal tibana cha. Y talka pan ive chi nojiel ri samaj ri ntian ruma 
ri Ajaf, man choj ta quire xtiquis, xa xtiyox rucaxiel chiva.

Ri ofrenda quichin ri santos hermanos

16  1 Y vacame nivajo nquicho chirij ri ofrenda ri ntimol quichin ri 
santos hermanos. u Tibana inchel ri nuen chica ri iglesias ri ico 

Galacia. 2 Ri naay kij richin nojiel semana, ixre tiyaca yan apa ri jane 
(jaro) nquixtiquir ntiya, según ri ntichec. Quire tibana richin quire 
antok inre xquinalka, manak chic ofrenda xtimol. 3 Y antok xquinalka, 
ixre ri xquixen ri chica xcacuan ri iv-ofrenda. Tibana-el qui-cartas 
chi quire kalaj chi ijeje ri xaicha-el ruma ivatan quivach, y ijeje ri 
xcantak-el inre, chi ncaa Jerusalén. 4 Y xa nicatzin chi nquia inre je, 
can nquia, y ijeje xcaa viquin.

Ri Pablo nrajo nia Corinto
5 Inre nivajo nquinakax naay Macedonia v y cajare xquibaka 

iviquin ixre. 6 Nubanun pensar chi antok xquinalka, nquilayuj-el ba 
iviquin, o xtinkasaj ri tiempo richin tief iviquin. Y antok xquiniel-
el iviquin, nivajo chi nquinito-el riquin ri nicatzin chuva richin 
ri nubiey ri chica-na lugar xquia-ve. 7 Vacame, man nivajo ta yan 
nquibaka iviquin, ruma man nivajo ta chi jutzit-oc tiempo nquicujie 
iviquin. Inre can nivajo nquilayuj-el ba iviquin, vi xa nuon permitir 
ri Ajaf. 8 Pero inre ca nivajo nquicujie Efeso, ca takax-na ri namakej 
Pentecostés. w 9 Ruma ri vave Efeso, ri Dios rujakuon jun nem puerta 
chinoch chi nian ri rusamaj y co quiy otz nucam-pa ri samaj re. Pero 
iquiy quiyoval chuvij. x

10 Xa xtalka ri Timoteo iviquin, y can jaal tibana recibir. Jaja rusamaj 
ri Ajaf nuon, inchel nian inre. Rumare otz titzata, chi quire otz 
xtuna chicajol. 11 Man ta xtian cha chi man jun rakalien. Y antok xtiel-
pa iviquin, tiya-pa ri nicatzin cha richin ri rubiey, chi quire can ta co 
paz riquin antok xtitzalaj-pa, ruma inre xtinvoyoiej-apa quiquin ri 
hermanos.

12 Y chirij ri hermano Apolos, niej chiva chi altíra xinan rogar choch 
chi tia quiquin ri hermanos ri ncaa iviquin. Pero man xrajo ta nia 
vacame; xa xtia antok xtirajo.

Ri ruquisbal saludos
13 Hermanos, tibana cuenta ri icaslien y can ticukuba icux riquin 

ri Dios siempre. Man quixtzalaj chivij, y man tixiij-ivi; xa can cof 
quixcujie y ticusaj ri poder ri ruyon ri Dios chiva. 14 Y nojiel ri ntian, 
can riquin amor tibana.

15 Hermanos, ixre ivatan chi ri Estéfanas z y ri ru-familia, ijeje ri naay 
xquinimaj ri Cristo chire chupan ri lugar Acaya, y ijeje can riquin nojiel 
cánima ncaquian servir ri santos hermanos. 16 Y nian rogar chiva chi 
quixniman chica ijeje, chica je quinojiel ri inchel ijeje, ri ncaton y 
niquian rusamaj ri Dios. 17 Inre altíra nquiquicuot quiquin ri Estéfanas, 
ri Fortunato y ri Acaico, ri xitak-pa viquin, ruma ijeje quibanun chuva 
inchel can ixco-pa viquin nina. 18 Ruma ijeje xalquiya ruchuka ri 
nu-espíritu, y quire je mismo xina ixre. Ruma ca re, can quiiya pa 
cuenta ijeje y ri nicaj chic ri can inchel ijeje.

19 Ri iglesias ri ico Asia niquitak-el jun saludo chiva. Y quire je ri 
Aquila y ri Priscila a y ri iglesia ri co pa cachuoch niquitak-el quiy saludo 
chiva pa rube ri Ajaf. 20 Quinojiel ca ri hermanos niquitak-el jun saludo 
chiva. Tibana saludar-ivi chibil-ivi y titzubaj ichi pa rube ri Ajaf 
Dios.

21 Inre Pablo riquin nuka nitzibaj-el va saludo va.
22 Y xa co jun ri man nrajo ta ri Ajaf Jesucristo, tika ri castigo paro. 

Ri Ajaf xa ya nipa chic.
23 Ja ta ri ru-favor ri Ajaf Jesucristo ticujie iviquin.
24 Inre altíra nquixvajo ixvonojiel, ruma oj konojiel xa oj richin chic ri 

Cristo Jesús. Amén. 

